
Урысей Федерацэм и Президент Путин Владимир Iэ щIидзащ 
УФ-м и Президентым и деж щылажьэу ЩIыпIэ самоуправле-
нэм зегъэужьынымкIэ совет зэхэшэным, абы и президиумым 
хэтынухэр убзыхуным теухуа унафэм. Дэфтэрыр къралъхьащ 
хабзэм теухуа хъыбарыщIэхэмкIэ интернет-порталым.

СОВЕТЫМ и тхьэмадэщ къэралым и Iэтащхьэр, абы и къуэ-
дзэщ УФ-м и Правительствэм и УнафэщI Мишустин Михаил. Ар 
федеральнэ, щIыналъэ, муниципальнэ Iыхьэу зэщхьэщыхауэ 
щытынущ. 

Советым и президиумым и тхьэмадэ къулыкъур ирихьэкIынущ 
Мишустин Михаил, абы и къуэдзэу ягъэуващ УФ-м и Президен-
тым и Администрацэм и унафэщIым и къуэдзэ Кириенкэ Сергей.

Унафэм къызэрыщыгъэлъэгъуамкIэ, Советым хагъэхьащ 
 КъБР-м и Iэтащхьэ КIуэкIуэ Казбек. ЩIэуэ абы хэтхэм ящыщщ 
УФ-м и Правительствэм и УнафэщIым и къуэдзэ, абы и Аппа-
ратым и унафэщI Григоренкэ Дмитрий, «Урысейр Iэмал зэ-
мылIэужьыгъуэхэм я хэкущ» АНО-м и директор, РАНХиГС-м и 
 ректорым и къалэнхэр зыгъэзащIэ Комиссаров Алексей, УФ-м 
мэкъумэш хозяйствэмкIэ и министр Патрушев Дмитрий.

Советым и щIыналъэ, муниципальнэ къудамэхэм хагъэхьащ 
Урысей Федерацэм и щIыналъэщIэхэр.

УФ-м и Президентым нобэ иригъэкIуэкIынущ щIэуэ зэхашэжа, 
ЩIыпIэ самоуправленэм зегъэужьынымкIэ советым и япэ зэIу-
щIэр.

КъБР-м и Iэтащхьэр хагъэхьэ

Къэбэрдей-Балъкъэр Республикэм и Iэта-
щхьэ КIуэкIуэ Казбек политикэ мыхьэнэ зиIэ 
зэIущIэ ин дыгъуасэ Правительствэм и Унэм 
щригъэкIуэкIащ. Ар теухуауэ щытащ респуб-
ликэ УнафэщIым КъБР-м и Парламентым Зэ-
рызыхуигъазэм. 

ЗЭХУЭСЫМ хэтащ Урысей Федерацэм и Фе-
деральнэ Зэхуэсым ФедерацэмкIэ и Советым 
 КъБР-м къыбгъэдэкIыу сенатору щыIэхэр, Къэ -
рал Думэм и депутатхэр, КъБР-м и Правитель-
ствэм хэтхэр, министерствэхэм, ведомствэхэм я 
унафэщIхэр, къалэ, щIыналъэ администрацэхэм 
я Iэтащхьэхэр, жылагъуэ, дин зэгухьэныгъэхэм я 
тхьэмадэхэр, политикэ партхэм я пашэхэр, журна-
листхэр. 

КъБР-м и Iэтащхьэ КIуэкIуэ Казбек и къэп сэ-
лъэныгъэр щригъажьэм жиIащ Украинэм ще-
кIуэкI дзэ Iуэху хэхам щыIа щIалэхэр, абы къу-
лыкъу щезыхьэкIхэм я адэ-анэхэр, волонтёрхэр 
зэхуэсым къызэрырагъэблэгъар. 

Республикэ УнафэщIым Парламентым Зэ ры-
зыхуагъазэм лъабжьэ хуищIащ УФ-м и Прези -
дент Путин Владимир Федеральнэ Зэхуэсым 
зэрызыхуигъэзам къыщыхигъэща Iуэхугъуэхэр, 
КIуэкIуэм къалэхэмрэ щIыналъэхэмрэ щригъэ-
кIуэкIа зэIущIэхэм цIыхубэм щыжаIахэр, политикэ 
партхэм я лIыкIуэхэм къагъэувахэр. 

Республикэм и экономикэ, псэукIэ, политикэ 
щытыкIэм я гугъу ищIын ипэ къихуэу, дзэ Iуэху 
 хэхам хэт зауэлIхэм фIыщIэ ин зэрахуищIыр, абы 

я адэ-анэхэм зэракъуэтыр, къэралым иригъэ-
кIуэкI Iуэхум зэрителъхьэр жиIащ КIуэкIуэм. 

Зэрызыхуигъазэм къыхигъэщащ лъэпкъ про-
ектхэр гъэзэщIэнымкIэ ди республикэр Урысей 
Федерацэм нэхъыфIу щылажьэхэм зэращы -
щыр, абыхэм я фIыгъэкIэ Къэбэрдей-Балъкъэ-
рым и  IэнатIэ псоми япэ иту зэрызаужьыр, къы-
зэрыкIэрыху лъэныкъуэ зыри щымыIэу хэгъэгум 
къалэну зыхуигъэувыжар и чэзум зэригъэза-
щIэр. 

Къэралми хуэдэу, республикэми унагъуэхэмрэ 
абыхэм щапI сабийхэмрэ ахъшэкIэ зэрызащIи-
гъакъуэр, ди лъахэм щыпсэухэм я хэхъуэр куэдкIэ 
нэхъыбэ зэрыхъуар, гъуэгухэр зыхуей зэрыхуа-
гъэзэжыр, абы папщIэ зыхуеину ахъшэр къа-
зэрыIэрыхьэр, псэупIэ-коммунальнэ IэнатIэр зэ-
ры рагъэфIакIуэр, улахуэр Iэмал зэриIэкIэ зэрыха-
гъахъуэр, щIыпIэ самоуправленэхэм, зэи къэ-
мыхъуауэ, ахъшэшхуэ зэрыхуаутIыпщыр жиIащ 
Iэтащхьэм. 

Туризмэр республикэ экономикэм и Iыхьэ хэха 
къэзылэжь IэнатIэу зэрыщытым, абы къыпэкIуэ 
хъерым, хьэрычэт Iуэху мащIэмрэ курытымрэ 
зэрызаужьым, узыншагъэр хъумэн, егъэджэны-
гъэ, спорт, щIалэгъуалэ, щэнхабзэ, хъыбарегъа-
щIэ IэнатIэхэм щалэжьхэм, дяпэкIэ я мурадхэм 
щхьэхуэу къытеувыIащ КIуэкIуэ Казбек. 

Щхьэхуэу нобэ тыдодзэ КъБР-м и Iэтащхьэм 
Парламентым Зэрызыхуагъазэр зэрыщыту                                
(2-4-нэ напэкIуэцIхэм). 

НЭЩIЭПЫДЖЭ  Замирэ.

КъызэрыкIэрыху щымыIэу

КIуэкIуэ Казбек хэтащ УФ-м 
Ухуэныгъэмрэ псэупIэ-ком-
мунальнэ хо зяйствэмкIэ и 
министерст вэмрэ щIыналъэ 
зыужьыныгъэмкIэ Прави-
тель ствэ комис сэм и прези-
диумымрэ я зэ IущIэм. Ар ви-
део Iэмалым тету иригъэ кIуэ-
кIащ УФ-м и Пра вительствэм 
и унафэщIым и  къуэдзэ Хус-
нуллин Марат.

УХУЭНЫГЪЭМРЭ псэупIэ-
коммунальнэ хозяйствэмкIэ 
ми нистр Файзуллин Ирэк къы-
зэ хуэсахэм я пащхьэ кърилъ-
хьащ ухуэныгъэ къудамэмрэ 
псэупIэ-коммунальнэ хозяйст-
вэмрэ 2022 гъэм яхузэфIэ-
кIамрэ къапэщылъ зэманым 
зыхуагъэувыж мурадхэмрэ. 

Къэбэрдей-Ба лъкъэрым 
ухуэ ныгъэ лэжьыгъэхэм три-
гъэкIуэдащ сом мелард 35,6-м 
нэс, ар блэкIа илъэсым нэхърэ 
нэхъы бэщ. ПсэупIэу метр зэб-
гъузэнатIэ 522,6-м нэс ятащ, ар 

ЗэIузэпэщыныгъэм
и гъуэгукIэ

2021 гъэм  нэхърэ процент 1,6-
кIэ нэхъыбэщ. 

Кхъахэ хъуа унэхэм къыщIа-
гъэIэпхъукIащ цIыху 446-рэ. 
ЦIыхубэ зэхэзекIуапIэу 15, 
пщIантIэ 51-рэ зэрагъэпэщы-
жащ, фэтэр куэду зэхэт унэ 41-
рэ зыхуей хуэзэу зэрахьащ. 
Школи 2, топ джэгупIэ губгъуэ 
цIыкIу, ам булаторэу 2, сабий Iы-
гъыпIэу 5, коммунальнэ инф-
раструкту рэм хиубыдэ Iуэху-
щIапIэу 5 яутIыпщащ. 

2023 гъэм ящIыну я мурадщ 
псэупIэу метр зэбгъузэнатIэ 
519-рэ. Ущыпсэуж мыхъуну унэ-
хэм къыщIагъэIэпхъукIынущ 
цIыху 700-м нэс. КIуэ пэтми 
 нэхъ  зеубгъу Налшык дащIыхьа 
унэ щIэхэм псы ирашэлIэным 

епха лэжьыгъэхэм. Нэгъэсауэ 
зэрахьэнущ фэтэр куэду зэхэт 
унэ 70, унэ 30-м щIэт лифт 52-рэ 
щIэкIэ зэрахъуэкIынущ. Къи-
нэмыщIауэ, зэрагъэпэщыжы-
нущ цIыхубэ  зыгъэпсэхупIэу    
43-рэ, пщIантIи 147-рэ. Нарт-
къалэ дэт «Нарт» паркыр къа-
гъэщIэрэщIэжынущ. 

Ухуэныгъэ Iуэхухэр нэхъыбэу 
зэпхар лъэпкъ проектхэм япкъ 
иткIэ зэфIах лэжьыгъэхэрщ. Ар 
школхэр ухуэн, зехьэн, узынша-
гъэм кIэлъыплъ IуэхущIапIэхэр, 
щэнхабзэмрэ спортымрэ я унэ-
хэр зыхуей хуэгъэзэн хуэдэ лэ-
жьыгъэхэрщ. Абыхэм хеубыдэ 
гъуэгу зэгъэпэщынымрэ цIыху-
хэм къагъэщхьэпэ псори зы-
хуей хуэгъэзэнымри. 

Сурэтыр Къарей Элинэ трихащ.

Къэбэрдей-Балъкъэрым ис муслъымэнхэм НэщIикIыж махуэ 
лъапIэмкIэ гурэ псэкIэ сынывохъуэхъу! 

КъэщIэрэщIэжыным епха гуфIэгъуэм и нэщэнэщ мы ма-
хуэшхуэр, дэтхэнэ зыми и гур фIымрэ нэхумрэ къыхуигъэушу, и 
псэм и къабзагъым елIэлIэным, цIыхухэм дахэу ядекIуэкIыным, 
зэныбжьэгъугъэмрэ унагъуэм и лъапIагъымрэ яхъумэным, 
 гущIэгъу яхэлъыным, адрейхэм ядэIэпыкъуным тригъэгушхуэу. 

Гу лъытапхъэщ муслъымэн IуэхущIапIэхэр ижь-ижьыж лъан-
дэрэ къыддекIуэкI псэукIэ хабзэхэр къызэтенэнымкIэ, цIыхугъэм 
и тегъэщIапIэ быдэхэм, зэхущытыкIэ гуапэм, зэгурыIуэмрэ 
 пщIэ-нэмысымрэ я мыхьэнэр мыкIуэдынымкIэ, мамырыгъэ 
щыIэнымкIэ щIэгъэкъуэнышхуэ зэрыхъум, а лъэныкъуэ псоми 
яхуэгъэзауэ лэжьыгъэшхуи зэрырагъэкIуэкIым. Ахэращ ди Хэ -
кум лъабжьэу иIэр, ди зэкъуэтыныгъэм къару хуэхъур. ФIы-
щIэшхуэ яхуэфащэщ дин лэжьакIуэхэм псапэ хуэIухуэщIэу 
яхузэфIэкIхэм, щIэныгъэм зэрызрагъэубгъум папщIи. 

Къэбэрдей-Балъкъэрым щыпсэу псоми сигуми си псэми 
 къабгъэдэкIыу сохъуэхъу узыншагъэ быдэ, насып, ехъулIэныгъэ 
яIэну, дэтхэнэ зыри и гугъэфIхэм лъэIэсыну. 

НэщIикIыж хьидым теухуауэ
КIуэкIуэ Казбек и хъуэхъу

ПщIэ зыхуэсщI депутатхэ, си 
лэжьэгъухэ! Си хэкуэгъу лъапIэ-
хэ! Си докладым щIэздзэн ипэ 
къихуэу къыхэзгъэщыну сыхуейт 
нобэрей ди зэIущIэм зауэ Iуэху 
 хэхам хэтхэр, абыхэм я унагъуэ-
хэм щыщхэр, дзэ къалэныр езы-
хьэкIхэм зыхуэныкъуэ дэIэпы-
къуныгъэхэр ялъэзыгъэIэс во-
лонтёрхэр къызэрырихьэлIар. 
Абы хэми дзэ къалэныр езыхьэкI 
адрей псоми фIыщIэшхуэ яху-
зощI.

Нобэ зэрызыфхуэзгъазэм лъа-
бжьэ хуэхъуащ къэралым и Пре-
зидент Путин Владимир  УФ-м и 
Федеральнэ Зэхуэсым къыщи-
гъэлъэгъуахэр, республикэм и 
социально-экономикэ зыу жьы-
ныгъэм и стратегие нэхъыщ хьэ-
хэр, апхуэдэуи районхэмрэ къа-
лэхэмрэ щезгъэкIуэкIа зэIущIэ-
хэм хэта жылагъуэ, лэжьакIуэ 
пэрытхэм, политикэ партхэм, жы-
лагъуэ зэгухьэныгъэхэм я уна-
фэщIхэм, уполномоченнэхэм я 
Iуэху еплъыкIэхэр. 

Ди Президентым Федеральнэ 
Зэхуэсым Зэрызыхуигъазэм къы-
щигъэлъэгъуащ украинэ зэ ны-
къуэкъум лъабжьэ хуэхъуамрэ а 
IуэхумкIэ нобэ щыIэ щы тыкIэмрэ. 
Ар къызэрыкIуэу щыткъым. Къа-
пщтэмэ, ар ди къэ ралым къэ-
кIуэн дахэ икIи шы нагъуэншэ 
къыщызэгъэпэ щы нымкIэ пыу хы-
кIауэ лэжьыпхъэхэр яхузэпкъ-
рихыу Урысейм и цIыхухэм зэ-
рызахуигъазэщ.

Президентым щIыналъэ къу-
лыкъущIэхэм убзыхуауэ къалэн 
щхьэхуэхэр яхуигъэуващ. Дэ ди 
къалэнщ ахэр фIэкIыпIэ имыIэу 
дгъэзэщIэну. УФ-м и Iэтащхьэм 
фIыщIэ яхуищIащ Урысейм и 
цIыхубэм, къэрал унафэщIхэм я 
Iуэхухэр зэрыдаIыгъым, Хэкур 
зэхэгъэкIыпIэ щытыкIэ гугъу 
 къыщихута лъэхъэнэм тегуш хуэ-
ныгъэрэ зэкъуэтыныгъэрэ къы-
зэрагъэлъэгъуам папщIэ. Ди 
щIы налъэм щыпсэу дэтхэнэри 
къэралым, республикэм я тхы-
дэм и лъэхъэнэ нэхъыщхьэхэр, 
щIэблэм я къэкIуэнур зыуб-
зыхухэм дащыщщ.

Ди пашэ Путин Владимири за-
уэ Iуэху хэхам хэту дзэ къалэныр 
езыхьэкI зауэлIхэри зэакъылэ-
гъуу, зэгурыIуэу зэрыдаIыгъыр 
къэзыгъэлъагъуэ, Урысейм щып-
сэу лъэпкъ зэмылIэужьыгъуэ 
куэд ми хуэдэу, ди республикэм 
щыпсэухэми фIыщIэ яхуэфа-
щэщ, ахэр ирогушхуэ абыхэм 
Къэ бэрдей-Балъкъэрым и къуэ 
пэжхэр зэрахэтым.

Ди зауэлIхэр я гъащIэм щы-
мысхьу Хэкум и шынагъуэнша-
гъэр яхъумэ. Дэ тщыгъупщэну-
къым ди лIыхъужьхэм я хахуа-
гъэр, лIыгъэр.

(ДакъикъэкIэ щыму щытащ)
Фыкъызогъэгугъэ зи Iыхьлы 

зыфIэкIуэда унагъуэхэм защIэ-
гъэкъуэнымкIэ, зауэ Iуэху хэхам 
хэт дэтхэнэ зыри, абы и унагъуэ -
ри зыхуей-зыхуэфIкIэ къызэ гъэ-
пэ щы нымкIэ, ди гулъытэ щыд-
мыгъэщIэнымкIэ тхузэфIэкI 
тщIэну.

Зауэ Iуэху хэхам зэрыщIидзэрэ 
абы хэтхэм мазэ къэс иратыну 
 хуагъэувауэ е зэ тыгъуэу хухаха 
ахъшэу республикэ бюджетым 
къыхэкIыу сом мелуан 400 
 хуаутIыпщащ. Сыт и лъэны-
къуэкIи ди щIалэхэм дэIэпы-
къуэгъу дахуэхъун папщIэ дэ 
тхузэ фIэкIыр дощIэ, адэкIи абы 
къыпытщэнущ. Щыгъын, техни-
кэ, хьэпшып зэхуэмыдэхэр къэ-
щэ хуным трагъэкIуэдэну КъБР-м 
и Правительствэм и ГъэтIылъы-
гъэ фондым къыхэкIыу сом мел-
уан 38-рэ хухахащ. Мыбдеж къы-
щызгъэлъагъуэркъым псапащIэ 
IуэхукIэ дгъэкIуэда мылъкур.

Нэгъабэ и жэпуэгъуэ мазэ 
 лъандэрэ зауэ Iуэху хэхар ще-
кIуэкI щIыпIэм щыIэ ди щIалэ -
хэм зэпыу имыIэу гуманитар 
дэIэпыкъуныгъэхэр яхудогъашэ. 
Дэ долъагъу республикэм и 
цIыхухэр, IуэхущIапIэхэр, хьэры-
чэтыщIэхэр, жылагъуэ зэгухьэ-
ныгъэхэр абы жыджэру зэры-
хэтыр. Сигуми си псэми къаб-
гъэдэкIыу си хэкуэгъухэм фIыщIэ 
яхузощI а Iуэхум гупцIанагъэ 
хэлъу зэрыбгъэдыхьам папщIэ.

Къытызогъэзэжри жызоIэ: за-
уэлIхэмрэ абыхэм я унагъуэхэмрэ 
дэIэпыкъуэгъу дахуэхъуныр ди 
къалэн нэхъыщхьэщ.

Абы ипкъ иткIэ, зэман гъунэ-
гъум республикэм къыщызэIут-
хынущ абы хуэгъэпсауэ иджы-
благъэ къызэрагъэпэща «Хэкум 
и хъумакIуэхэр» къэрал фондым 
и щIыналъэ къудамэ. Абы и лэ-
жьыгъэр хуэунэтIауэ щытынущ 
зауэ Iуэху хэхам хэтхэмрэ абыхэм 
я унагъуэхэмрэ псэукIэ тэмэм 
 къахузэгъэпэщыным. 

Фондыр къызэгъэпэщынымкIэ 
ди Президентым и жэрдэмыр 
дэтIыгъкIэрэ, и унафэр дгъэза-
щIэкIэрэ дэ иужь дихьащ зауэлI-
хэм (зауэ Iуэху хэхам щаIа ста-
тусым емылъытауэ) я бынхэр сыт 
и лъэныкъуэкIи дэIыгъыным 
хуэу нэтIа, «ЛIыхъужьхэм я са-
бийхэр» щIыналъэ проектышхуэ 
республикэм щыдгъэзэщIэным. 

Мыбдежым КъБР-м и Прави-
тельствэм селъэIунут мыхьэ нэш-
хуэ зиIэ а къалэнхэр зэфIэгъэ-
кIынымкIэ лэжьыгъэхэр щIа-
гъэхуэбжьэну.

ДэIэпыкъуныгъэ хуэныкъуэщ 
Урысейм и щIыналъэщIэхэр. Но-
бэ дэ щIэгъэкъуэн дохъу Хер сон 
щIыналъэм хыхьэ Скадовскэ, 
 Каланчакскэ, Голопристанскэ 
 районхэр Урысейм и экономикэм 
къыхэувэнымкIэ, абы и цIыху хэр 
ди къэралым щызекIуэ хабзэхэм 
хэгъэгъуэзэнымкIэ. Мыхьэ нэ-
шхуэ зиIэ социальнэ объектхэр 
зыдогъэпэщыж. Апхуэдэу рес-
публикэм къригъэблэгъащ а 
щIыпIэхэм къиIэпхъукIахэр. Ахэр 
зыхуэныкъуэ-зыхущыщIэкIэ къы-
зэдгъэпэщащ. А унэтIыныгъэм-
кIэ едгъэкIуэкI лэжьыгъэхэм жы-
джэру къыпытщэнущ.

ПщIэ зыхуэсщI депутатхэ!
КъухьэпIэм и политикхэм я му-

радащ лъэныкъуэ куэдкIэ ди 
къэралыр дакъузэу абы и эконо-
микэр къагъэтIэсхъэну. Ауэ абы-
хэм я гугъэр къехъулIакъым. Уры-
сей экономикэр зэтракъутэн яху-
зэфIэкIакъым. Зыужьыныгъэхэм 
хуокIуэ Къэбэрдей-Балъкъэрри.

Урысей Федерацэм и Прези-
дентми Правительствэми фIы-
щIэ яхуэсщIыну сыхуейщ эконо-
микэм и унэтIыныгъэ псори дэ-
IыгъынымкIэ къащта унафэхэм 
папщIэ.

2022 гъэм валовэ щIыналъэ 
продуктыр сом мелард 242-рэ 
 хъуащ, проценткIэ къапщтэмэ - 
103,8-рэ. Промышленностым 
къы щIигъэкIыр проценти 102,1-
рэ, мэкъумэш продукцэр про-
центи 110-рэ хъуащ. 2021 гъэм 
елъытауэ инвестицэ хэхъуэр про-
центи 4,5-кIэ нэхъыбэщ икIи сом 
мелард 57,8-рэ и уасэ хъуащ. 
Ухуэныгъэ IэнатIэр хэхъуэ нэ-
хъыбэ къэзытхэм ящыщщ, абы 
къыпэкIуащ сом мелард 35,6-рэ, 
ар 2021 гъэм елъытауэ проценти 
6-кIэ нэхъыбэщ.

ЦIыхухэм я хэхъуэр къызы-
гъэлъагъуэхэм ящыщщ розницэ 
сатум къыпэкIуэр. 2021 гъэм 
елъытауэ абы процент 13,8-кIэ хэ-
хъуащ. Абы и лъэныкъуэкIэ Уры-
сейм щынэхъыфIхэм дащыщщ. 
ПщIэ зыщIат Iуэхутхьэбзэу цIыху-
хэм хуащIэми процент 11,7-кIэ хэ-
хъуащ.

Дэ дыхэтщ лъэпкъ проект 12-
ми. Псори зэхэту абыхэм къы-
хуаутIыпщащ сом мелард 14,8-
рэ, ар 2021 гъэм къытIэрыхьам 
нэхърэ сом меларди 6,1-кIэ нэ-
хъыбэщ. Ар трагъэкIуэдэнущ 
ухуэ ныгъэ, зэгъэпэщыжыныгъэ 
лэжьыгъэхэр щрагъэкIуэкIыну 
объекти 100-м щIигъум. Псори 
зэхэту зыужьыныгъэ Iуэхухэм 
къыхуаутIыпща мылъкур сом 
 мелард 22-м щIегъу. Лъэпкъ про-
ектхэр гъэзэщIэнымкIэ бжьыпэр 
зыIыгъхэм ящыщщ республи -
кэр.

ЦIыхухэр лэжьапIэ IэнатIэхэм-
кIэ къызэгъэпэщыныр щIына-
лъэм хъарзынэу щызэтеублащ. 
Нэгъабэ лэжьапIэншэу ятхауэ 
щытащ цIыху мини 7,6-рэ, ар 
2021гъэм елъытауэ хуэдэ 1,5-кIэ 
нэхъ мащIэщ. ЛэжьапIэншэу 
 учётым щытхэр процент 1,7-рэ 
мэхъу.

Ику иту цIыхухэм къахь улахуэм 
и гугъу пщIымэ, 2022 гъэм ар сом 
34 654-рэ хъуащ, 2021 гъэм щы-
Iам проценти 8,4-кIэ щхьэдэхащ. 
Къыхэзгъэщыну сыхуейщ ику ит 
улахуэр щIышылэ мазэм сом 
35799-м зэрынэсар. Мазае мазэ-
ми абы зэхъуэкIыныгъэ игъуэтащ.

Жылагъуэм яIэ хэхъуэм - мы-
хьэнэшхуэ зиIэ бжыгъэщ - про-
центи 5,6-рэ хъуащ. А бжыгъэм-
кIи Урысей Федерацэм щыпэ-
рытхэм дащыщщ.

Гулъытэ хэха игъуэтащ цIыху 
щхьэхуэхэм социальнэ и лъэны-
къуэкIэ защIэгъэкъуэнми. Илъэ-
сым къриубыдэу къэралым къы-
бгъэдэкI ахъшэу цIыхухэм къа-
Iэрыхьащ псори зэхэту сом ме-
лард 28-рэ. Абы щыщу сом 
мелард 23-р сабий зиIэ уна-
гъуэхэр дэIыгъыным хуаутIып-
щащ. 

Егъэлеяуэ бжыгъэшхуэщ ахэр. 
Республикэм и цIыхухэм я хэ-
хъуэр нэхъыбэ щIын, сабий зиIэ 
унагъуэхэм ядэIэпыкъун и лъэ-
ныкъуэкIэ апхуэдэ унафэ лъэщ-
хэр къызэрищтамкIэ фIыщIэ ху-
дощI Урысей Федерацэм и Пре-
зидентым.

Къэзгъэлъэгъуэну сыхуейт 
 бюджетым зэфIэдгъэкIыну къы-
щыд гъэлъэгъуа социальнэ къа-
лэн псори нэгъэсауэ зэрыд-
гъэзэщIар.

Аращи, жыпIэ хъунущ 2022 
гъэм республикэм и унэтIыныгъэ 
нэхъыщхьэ псомкIи зыужьыны-
гъэхэм дызэрыхуэкIуар, щIына-
лъэм къыпэщылъ къалэнхэр ипэ 
иту зэригъэзащIэр. 

Си лэжьэгъухэ, иджыри зэ гу-
лъытэ хувэзгъэщIыну сыхуейщ 
унэтIыныгъэ псомкIи - узынша-
гъэр хъумэнымкIэ, егъэджэны-
гъэмкIэ, транспорт инфраструк-
турэмкIэ - япэ иту дызэрыкIуэм, 
зыужьыныгъэхэр зэрыдиIэм. 
Шэч хэмылъуи, ар зи фIыщIэр 
лъэпкъ проектхэм япкъ иткIэ 
къытIэрыхьэ дэIэпыкъуныгъэ-
хэрщ. Дэ ди фIыгъэу абы хэлъыр 
и чэзум абыхэм дызэрыхы -
хьэрщ, нэгъэсауэ ахэр зэрыдгъэ-
защIэрщ.

Мы илъэсми къэкIуэну гъу-
нэгъуми дэ къытпэщытщ цIыху-
хэм я хэхъуэр нэхъыбэ зэрыт-
щIыным хуэунэтIа къалэнхэр 
зэфIэхыныр. Ар япэ игъэщыпхъэ 
Iуэхущ. Ар иджыблагъэ къыхи-
гъэщащ УФ-м и Президентми. 

Ди экономикэр зыужьыныгъэ-
щIэхэм хуэкIуэн папщIэ инвес-
тицэ хэхъуэр нэхъыбэ тщIын 
 хуейщ, жыджэру дыхущIэкъуп-
хъэщ иджырей технологие              
лъагэхэр зиIэ производствэхэр 
къы зэIухыным, лэжьапIэ IэнатIэ-
щIэ хэр къызэгъэпэщыным.

Республикэм и экономикэм             
и унэтIыныгъэ нэхъыщхьэхэм 
ящыщщ промышленностыр. 
Къы щIэдгъэкI продукцэм хэ-
гъэхъуэныр, лэжьапIэ IэнатIэ щIэ-
хэр къызэгъэпэщыныр куэдкIэ 
елъытащ мыхьэнэшхуэ зиIэ ин-
вестицэ проектхэр гъэзэщIэным. 
Апхуэдэщ, шэч хэмылъу, Тыр-
ныауз бгы гъэбатэ комбинатым 
вольфрам-молибден къыщы-
щIахыу зэтеублэжыныр. Мы зэ-
ма ным ирихьэлIэу а Iуэхум хуау-
тIыпщащ сом меларди 2,7-м 
нэблагъэ. Лэжьыгъэр зэтеуб лэ-
нымкIэ унафэ псори къащтащ, 
проектыр ягъэзэщIэнущ.

ЕтIуанэр промышленность 
псын щIэм зегъэужьынырщ, но-
бэ кIэ абы лэжьапIэ цIыху мин 
 12-м щагъуэтащ. Республикэм и 
Правительствэр нэхъ жыджэру 
иужь ихьэн хуейщ а унэтIыны-
гъэмкIэ предприятэщIэхэр къы-
зэ рызэIуихыным, псом япэу щэкI 
щызэIуащэ IэнатIэ къызэгъэ-
пэщыным.

Абдж щагъэхьэзыру Шэджэм 
къалэм дэт заводыр къызэIуахы-
жащ. Абы и лэжьыгъэр зэтеуб-
лэжыным сом мелуан 500 те-
кIуэдащ. А проектым и етIуанэ 
Iыхьэр егъэжьэным делэжьып-
хъэщ.

А псом къадэкIуэу Правитель-
ствэр нэхъ хэкъузауэ ядэIэпы-
къун хуейщ щытыкIэ хьэлъэм ит 
предприятэхэм инвесторхэр къа-
хуэгъуэтынымкIэ, я продукцэр 
 игъэкIынымкIэ.

Урысейм и Президент Путин 
Владимир 2022 гъэм къэралым 
мэкъумэш продукцэр къыщы-
щIэзыгъэкI IуэхущIапIэхэм зэ-
фIэкI лъагэхэр зэраIэр къигъэ-
лъэгъуащ. Сэ къызолъытэ, 2021 
гъэм яIа хэхъуэр зыгъэбэ гъуа, ди 
республикэм и аграрийхэми 
хэлъхьэныгъэшхуэ абы  хуащIауэ. 

Къэбэрдей-Балъкъэрым па-
шэныгъэр иIыгъщ илъэс куэдкIэ 
къэкI къэкIыгъэхэр хэсэнымкIи - 
абыхэм яубыдащ гектар мин 
 25-рэ. 2022 гъэм абыхэм къыт-
рахащ продукцэ тонн мин 680-рэ. 
АбыкIэ къэралым етIуанэ увы-
пIэр щытIыгъщ. 

Пхъэщхьэмыщхьэ, хадэхэкI 
 хъумапIэхэр ухуэнымкIэ проект-
хэр хъарзынэу ягъэзащIэ. Абы-
хэм пIалъэ кIыхькIэ продукцэу 
тонн мин 273,4-рэ щыпхъумэ-
фынущ. Лъэщагъышхуэ зиIэ 
апхуэдэ объектхэмкIэ республи-
кэм Урысейм ещанэ увыпIэр 
щиIыгъщ.

Пхъэщхьэмыщхьэхэмрэ ха дэ-
хэкIхэмрэ щелэжь производст-
вэр яутIыпщащ. ХадэхэкI фIэIу-
гъэхэр гъэхьэзырынымкIэ рес-
публикэр къэралым пашэны -
гъэр щызыIыгъ щIыналъитхум 
яхэтщ. 2022 гъэм ахэр зралъхьа 
банкIыу мелуан 354-рэ ягъэхьэ-
зыращ.

Республикэм и мэкъумэ шы-
щIэхэм фIыщIэ яхуэсщIыну сы-
хуейщ я лэжьыгъэм зэфIэ кIыш-
хуэхэр къызэрыщагъэлъагъуэм, 
щIыналъэм и зыужьыныгъэм 
хэлъхьэныгъэ инхэр зэрыхуа-
щIым папщIэ.

АдэкIэ ди къалэнщ зыIэрыд-
гъэхьа ехъулIэныгъэхэр щIэдгъэ-
быдэу, къыщIэдгъэкI мэкъумэш 
продукцэм и фIагъым хэдгъэ-
хъуэну. Абы къыхэкIыу лыхэкIыу 
къэдлэжьри нэхъыбэ тщIын 
 хуейщ, ар тонн мини 130-м нэд-
гъэсыпхъэщ.

Мы гъэм Шэджэм районым 
хадэхэкIхэр къыщагъэкI хуаба -
пIэ комплекс лъэщыр къыщы-
зэIутхын хуейщ. Абы цIыху 1200-м 
щIигъум лэжьыгъэ щагъуэты-
нущ. А проектым и япэ Iыхьэр 
дгъэзэщIэн щIэддзэнущ бадзэ-
уэгъуэ мазэм. Инвестицэ мылъ-
куу абы хэтлъхьащ сом мелард 
19.

ПсыщIэгъэлъадэм зегъэу-
жьын ми иужьрей илъэсхэм хэп-
щIыкIыу ехъулIэныгъэхэр щызы-
Iэрыдгъэхьащ. Мы илъэсым псы 
зыщIагъэхьэ хьэсэхэр гектар ми-
ни 7-м нэсынущ.

Дэ къыпытщэнущ республи -
кэм дежкIэ мыхьэнэшхуэ зиIэ 
 инвестицэ проектхэр гъэзэ-
щIэным, мэкъумэш предприятэ 
инхэмрэ цIыкIухэмрэ дэIыгъы-
нымкIэ лэжьыгъэ щхьэхуэхэр 
егъэкIуэкIыным. УФ-м мэкъумэш 
хозяйствэмкIэ и министр Пат-
рушев Дмитрий фIыщIэ хуэс-
щIыну сыхуейщ сыт и лъэны-
къуэкIи ди Iуэхухэр къызэрыд-
диIыгъым папщIэ. Мы гъэм 
 мэкъумэш хозяйствэм зегъэу-
жьыным сом меларди 2-рэ мел-
уан 750-рэ хуаутIыпщынущ.

Жылагъуэм дежкIэ мы хьэ-
нэшхуэ иIэщ къуажэхэм я зыу-
жьы ныгъэм теухуа программэм. 
Ар зыхуей хуэзэу гъэзэщIа хъун 
папщIэ, 2023 гъэм хэгъэгу бюд-
жетым къыхэкIыу сом мелуан 
 64-рэ хуаутIыпщынущ. Ахъшэр 
гъуэгухэр зэгъэпэщыжыным, 
псы жапIэхэр зэхъуэкIыным, 
щэн хабзэмрэ спортымрэ епха 
IуэхущIапIэхэр ухуэным тра-
гъэкIуэдэнущ. Программэр нэсу 
гъэзэщIэным щIыналъэхэр жы-
джэру иужь итын хуейщ, сыту 
жыпIэмэ ар къуажэхэм щыпсэу 
цIыхухэм я щыIэныгъэр къызэ-
гъэпэщыным, псэукIэр зэпэщ 
щIыным хуэунэтIащ.

Иужьрей илъэсхэм хэпщIыкIыу 
зеужь ухуэныгъэм епха IэнатIэ-
ми. Сыт хуэдиз гугъуехь щымыIа-
ми, дэ нэгъабэ тхузэфIэкIащ 
 метр зэбгъузэнатIэу мин 522,2-рэ 
хуэдиз хъун псэупIэ духуэн. Жьы 
хъуа псэупIэхэм цIыхухэр къы-
щIэгъэIэпхъукIыным хуэгъэпса 
программэм ипкъ иткIэ, дэ цIыху 
миным щIигъу кхъахэ хъуа унэхэм 
къыщIэдгъэкIащ.

Ухуэныгъэ IэнатIэм щекIуэкI 
лэжьыгъэм дызэрыт илъэсми 
кIэрыдмыгъэхуну дыщогугъ. Ар 
къэгъэнауэ, дэ ди гугъэщ кхъа-
хэ хъуа унэхэм иджыри цIыху 
700-м нэс къыщIэдгъэIэпхъу-
кIыну. Ап хуэдэу дыкъэмыувыIэу 
дыкIуэу щытмэ, ди пащхьэ 
къалэ ныш хуэхэр къоувэ - 2025 
гъэм ирихьэлIэу метр зэбгъу-
зэнатIэу мин 580-рэ хуэдиз 
псэупIэ ухуэныр.

Дауи, а къалэнхэм дапэлъэ-
щын папщIэ, Iуэхугъуэ зэхуэ мы-
дэхэр къэлъытэн хуейщ. ЦIыху -
хэр щыпсэу хъуну унэхэм ящIы-
гъуу, жылагъуэ мыхьэнэ зиIэ 
Iуэху щIапIэхэри ухуэн, гъуэгу-
хэмрэ зекIуапIэхэмрэ зэIузэпэщ 
щIын, инженер IэнатIэхэр зэгъэ-
пэщын хуейщ. Къапщтэмэ, псэу-
пIэхэм я Iэгъуэблагъэхэр зэIу зэ-
пэщ щIын икIи егъэфIэкIуэн 
 хуейщ. 2022 гъэм къриубыдэу 
пщIантIэ кIуэцI 51-рэ, цIыхухэм 
зыщагъэпсэхуну икIи я нэгу 
зыщрагъэужьыну щIыпIэ 15 зэ Iу-
зэпэщ ящIащ. Дызэрыт илъэ -
сым пщIантIэ кIуэцIи 150-рэ, 
жыла гъуэ мыхьэнэ зиIэ зыгъэп-
сэхупIэ 48-рэ зыхуей хуагъэзэ-
нущ.

Фэтэр куэду зэхэт унэхэр къэ-
гъэщIэрэщIэжыным ехьэлIа про-
граммэу къэтщтар пIалъэ кIэ-
щIым тещIыхьащ. Дыкъызы кIэ-
рыху, дызыхунэмыс IэнатIэхэм 
далъэщIыхьэжын щхьэкIэщ ар 
апхуэдэу щIэтщIар. Сом мелуан 
200 и уасэ лифт къызэрытщэху-
нум теухуа зэгурыIуэныгъэм Iэ 
щIэддзащ. Ар зи лэжьэгъуэ пIа-
лъэр 2025 гъэм икI лифтхэми 
 ятеухуащ.

Ухуэныгъэм щыщ IыхьэфIыр 
къэрал программэхэм ипкъ иткIэ 
йокIуэкI. Дызэрыт илъэсым къэ-
рал программэхэр гъэзэ щIэ ным 
сом меларди 10,6-рэ хуаутIып-
щынущ. ЗэрыгурыIуэгъуэщи, аб-
деж къыщыувыIэнукъым. Дэ 
 ды телэжьэнущ программэхэм 
япкъ иткIэ ухуэныгъэ IэнатIэм 
хуау тIыпщ сомыр нэхъыбэ зэ ры-
хъу ным, цIыхубэм мыхьэнэ ирату 
зэдгъэпэщыжыну къагъэлъэ -
гъуа IуэхущIапIэхэр абы зэры-
хедгъэубыдэным. Ауэ, псом нэ-
хърэ нэхъыщхьэращи, сыт хуэдэ 
лэжьыгъэ емыкIуэкIми, ар фIыуэ 
икIи зэгъэпэщауэ щытын хуейщ. 
Къэрал программэхэр щыщIэ-
ныгъэ ямыIэу гъэзэщIа хъуным 
кIэлъыплъ хабзэубзыху Iэна-
тIэхэм япэ ирагъэщын хуей къа-
лэнщ мыр.

Ухуэныгъэм епхауэ едгъэкIуэкI 
къэрал политикэр, шэч хэмылъу, 
епхащ къалэ гъэпсыкIэмрэ ар-
хитектурэмрэ егъэфIэкIуэным. 
Арыххэуи, ухуэныгъэ IэнатIэм 
щекIуэкIым ди нэIэ тетын хуейщ. 
IуэхущIапIэщIэ къызэIуаххэр, 
ухуэ ныгъэщIэхэр псори къалэ-
хэмрэ жылагъуэхэмрэ я теплъэр 
ягъэдахэу щытын хуейщ.

КъБР-м и Правительствэми, 
щIыналъэхэм щIыпIэ унафэр 
щызехьэнымкIэ щыIэ IуэхущIа-
пIэхэми гулъытэ хэха хуащIып-
хъэщ пхъэнкIийм и зэхэдзыным. 
Производствэ зэмылIэужьы-
гъуэхэм я кIэрыхубжьэрыхухэм -
рэ унагъуэхэм къикI пхъэнкIий-
хэмрэ щхьэхуэу зэхэхын хуейщ. 
ПхъэнкIий идзыпIэр щIыпIэ пыу-
хыкIахэм фIэкIа, унапIэрэ псэу-
пIэрэ здэщыIэхэм гъунэгъуу 
щыпщI хъунукъым. Зэрытхузэ-
фIэкIкIэ ди жылагъуэхэм къабза-
гъэр тепщэ щытщIыну ди къа-
лэнщ. Дызэрыт илъэсым щIы-
уэпсыр хъумэным хуэунэтIа пэ-
хуэ щIэ ин къыхэтлъхьащ. Ар 
теухуащ илъэсым къриубыдэу 
пхъэнкIийуэ тонн мин 300-м елэ-
жьыфын завод ухуэным. Щхьэ-
хуэу къыхэзгъэщыну сыхуейт: ды-
къэзыухъуреихь дунейр хъумэ-
ныр, и къабзагъыр къызэтенэныр 
къэкIуэну щIэблэм я пащ хьэ щы-
диIэ зэхуэдэ къалэнщ.

(КIэлъыкIуэр 3-нэ нап.).

Къэбэрдей-Балъкъэр Республикэм и 
Iэтащхьэм Къэбэрдей-Балъкъэр Республикэм 

и Парламентым Зэрызыхуигъэзар

(ПэщIэдзэр 2-нэ нап.)

Мы илъэсым щегъэжьауэ ком-
мунальнэ IэнатIэм и лэжьыгъэр 
езыгъэфIакIуэ программэшхуэ-
ми лэжьэн щIидзэнущ. Ар 2027 
гъэ пщIондэ дгъэзэщIэнущ. Про-
граммэм къигъэув Iуэхугъуэхэр 
хуэгъэпсащ псэупIэ-коммуна-
льнэ Iуэхутхьэбзэхэр нэхъыфI 
щIы ным. 2023 - 2024 гъэхэм 
 къриубыдэу программэм хуау-
тIып  щынущ сом мелуан 853-рэ. 
Абы ипкъ иткIэ зэрагъэпэщыжы-
нущ псэупIэ-коммунальнэ Iуэху-
щIа пIэ 16 хуэдиз. Абы хеубыдэ ки-
лометри 140-рэ зи кIыхьагъ псы-
жапIэр.

Правительствэм и къалэнщ зи 
гугъу тщIы Iуэхугъуэхэм хуау-
тIыпщ мылъкум и зэгъэкIуэ кIы-
кIэм кIэлъыплъыну, ар игъуэм 
къап щытэурэ лэжьыгъэр ира-
гъэкIуэкIыну.

Урысейпсо пщалъэкIэ къап-
щтэмэ, Къэбэрдей-Балъкъэрыр 
газкIэ нэхъыфIу къызэгъэпэща 
щIы налъэхэм ящыщщ. Дызэрыт 
илъэсми газыр пщIэншэу унэхэм 
ешэлIэным теухуа программэр 
адэкIи зэпымыууэ лэжьэнущ.

Къыхэгъэщын хуейщ ди щIы-
налъэм гъуэгуухуэ IэнатIэм хуаб-
жьу зэрызыщиужьыр. Дызэрыт 
илъэсым автомобиль гъуэгуу ки-
лометри 180-рэ щызэрагъэпэщы-
жащ, километр 70 зи кIыхьагъ 
 гъуэгум уэздыгъэ пкъохэр ща-
гъэуващ.

Нэгъабэ гъуэгухэр телъхьэным 
икIи ар щIыпIэ-щIыпIэхэм щызэ-
гъэпэщыжыным сом меларди 
5-м нэблагъэ текIуэдащ. Дызэрыт 
илъэсым а Iуэхум сом меларди 
4,5-рэ хуаутIыпщынущ. Сызэре-
гупсысымкIэ, мыбдежи щыдлэ-
жьын мымащIэу щыIэщ икIи къы-
зэднэкIа бжыгъэм къыкIэ рыд-
мыгъэхуу зэрыхэдгъэхъуэ ным 
дыхущIэкъунущ. Иджыри ки-
лометри 120-рэ зи кIыхьагъ  гъуэгу 
зэдгъэпэщыжыну къыт пэ-
щылъщ, километр 80-м я Iуфэ хэм 
уэздыгъэ пкъохэр щагъэувынущ.

Сыт щыгъуи хуэдэу, япэ идо-
гъэщ еджапIэхэм, жылагъуэ мы-
хьэнэ зиIэ IуэхущIапIэхэм, псэу-
пIэ хэм екIуалIэ гъуэгухэр зэпэщ 
щIыныр.

Гулъытэ хэха егъуэт щIыналъэ 
мыхьэнэ зиIэ гъуэгухэми. Ахэр 
зыхуей хуэгъэзэным сом мелард-
рэ ныкъуэрэ хуаутIыпщынущ. 
ПщIэ зыхуэсщI си лэжьэгъухэ! 
Къыхэзгъэщыну сыхуейт, нэхъа-
пэхэм апхуэдиз ахъшэ ди щIына-
лъэхэм яхуэдутIыпщыфу зэры-
щы мы тар. Апхуэдэ бгъэды хьэ-
кIэм дэ Iэмал къыдет ди щIына-
лъэхэм щыIэ гъуэгухэм я фIагъыр 
къэтIэтыну, шынагъуэншэ тщIы-
ну.

Зэрагъэпэщыжа гъуэгухэм 
ящыщу нэхъ ин дыдэхэм хохьэ 
Каменномост - Хьэбэз, Старэ 
Шэрэдж - Жэмтхьэлэ - Сукан-су 
Iыхьэхэр. Абы къищынэмыщIауэ, 
фIыуэ зэрагъэпэщыжащ Вольнэ 
аул - Хьэсэней - Джэрпэджэж 
къуа жэхэр зэпызыщIэ гъуэгухэр. 
Налшык къалэм пхрыкI гъуэ-
гуибгъури зыхуей хуагъэзэнущ. 
Шэ джэм ЕтIуанэ - Булунгу къуа-
житIыр зэзыпх гъуэгум щекIуэкI 
у  хуэ ныгъэхэм дызэрыт илъэсми 
па щэнущ.

Къэбэрдей-Балъкъэрым цIы ху-
хэм транспорт Iуэхутхьэбзэхэр 
яхуэщIэным теухуауэ лэжьы-
гъэшхуэ щокIуэкI. Дубзыхуахэр 
нэсу къытхузэгъэпэщмэ, цIыху-
хэр къешэкIынымкIэ щыIэ гу гъу-
ехьхэр нэхъ мащIэ хъунущ, 
 гъуэгухэми я фIагъым хэхъуэ-
нущ. Къыхэгъэщын хуейщ къэ-
рал программэхэм я фIыгъэкIэ 
цIыхухэр къызэрырашэкI транс-
портыр къэд гъэщIэрэщIэжынуи 
дызэригугъэр.

Ди лэжьыгъэм щIыпIэшхуэ 
щеу быд туризмэм епха IэнатIэм и 
зыужьыныгъэми. Абы и пщIэм ди 
щIыналъэ экономикэм щыхэхъуэ 
зэпытщ, къызэрытщыхъумкIэ, 
абы ужьых иIэнукъым. 2022 гъэр 
къап щтэмэ, цIыхухэм туризм 
Iуэхутхьэбзэу сом мелард 11 хуэ-
диз и уасэ хуащIащ. Ди щIына-
лъэм зыплъыхьакIуэ къэкIуа-
хэмрэ зызыгъэпсэхуну щыIахэм-
рэ я бжыгъэр цIыху мелуанрэ 
мин щитIым щIигъуащ. Илъэ-

сищ-плIы хуэдизкIэ узэIэбэкIыж-
мэ, сыту фIыт мелуан ныкъуэм 
нэблагъэ ди шIыналъэм къызэ-
рыкIуар жытIэу зыхуэдгъэщIэ-
гъуэжырт. Иджы, нахуэ зэрыхъуа-
щи, ди Iэмалхэр цIыху нэхъыбэ-
ми пэлъэщынущ. 2025 гъэм ири-
хьэлIэу дэ цIыху мелуанитIым нэс 
ди щIыналъэм къэтшэфынущ.

Дауи, зыплъыхьакIуэхэмрэ зы-
гъэпсэхуакIуэхэмрэ я бжыгъэм 
хэхъуэныр ахэр къыздекIуалIэ 
щIыпIэм и инфраструктурэм и 
фIа гъым елъытащ, яхуэтщIэ 
Iуэхутхьэбзэхэм епхащ. Мис мыб-
деж Правительствэр жыджэру 
лэжьэн хуейуэ и пщэ къыдохуэ. 
Абы къищынэмыщIауэ, КАВКАЗ.
РФ-м и гъусэу Iуащхьэмахуэ лъа-
пэ епхауэ едгъэкIуэкIыну зыте-
духуа Iуэхугъуэхэр зы къэмынэу 
дгъэзэщIэн хуейщ. Апхуэдэ ды-
дэу цIыхухэр зыхуэныкъуэ хуэIу-
хуэщIэхэр Шэрэдж щIыналъэми 
къыщызэгъэпэщыпхъэщ. Нал-
шык къалэр щыхьэр къудей-
къым, туристхэр къезышалIэ Iэ-
малхэр нэхъыбэ щIын хуейщ, и 
теплъэр егъэфIэкIуэн, и бальне-
ологие Iэмалхэм хэгъэхъуэн 
 хуейщ. Ди щыхьэрым и пщIэр 
къэтIэтыныр псоми ди къалэнщ.

«Бжыгъэрылъанэ экономикэ» 
щIыналъэ пэхуэщIэм къыщыд-
гъэлъэгъуа Iуэхугъуэхэр къанэ 
щы мыIэу дгъэзэщIащ. Къызэ-
даIуэхэр бжыгъэкIэ фызмыгъэ-
хьэулеин щхьэкIэ, къыхэзгъэщы-
ну сыхуейт Стратегие мыхьэнэ 
зиIэ жэрдэмхэмкIэ къулыкъущIа-
пIэм зэрыжиIэмкIэ, къэрал 
Iуэхут хьэбзэхэр цIыхухэм нэсу 
яхуэщIэным и IуэхукIэ Къэбэр-
дей-Балъкъэрым УФ-м етIуанэ 
увыпIэр щиIыгъщ.

Мы лъэныкъуэмкIэ дяпэкIи 
щы щIэныгъэншэу дылэжьэн, 
экономикэм дежкIэ мыхьэнэ зиIэ 
IэнатIэхэр бжыгъэм илъхьэныр 
къалэнышхуэу диIэн хуейщ. 
ДяпэкIэ къытпэщылъщ щыхьэ-
рым зэрыпэжыжьэ е зэрып э-
гъунэгъу емылъытауэ, жылагъуэ 
мы хьэнэ зиIэ IуэхущIапIэхэр Ин-
тер нет псынщIэ дыдэм пы-
щIэныр.

Дэ куэдрэ и гугъу дощI IT-парк 
ди Iэн зэрыхуейм. Ди жагъуэ 
зэрыхъунщи, экономикэ щыты-
кIэм и ягъэкIэ языныкъуэ ди 
пэхуэщIэхэр дгъэзэщIэну тхузэ-
фIэкIакъым. Апхуэдэу щыт пэт-
ми, къэралым и мылъкуу щыт 
IуэхущIапIэ гуэр IT-парк тщIыну 
иужь дитщ. IT-IэнатIэхэм щыла-
жьэ щIалэгъуалэм ар льготэ зэ-
гурыIуэныгъэкIэ еттурэ дгъэлэ-
жьэну дыщогугъ. ИтIанэми, IT-
паркым ехьэлIауэ диIэ гура-
щэхэр, дунейм и щытыкIэм 
тIэ щIи гъэужьых хуэдэу хъуами, 
IэщIыб дымыщIыпэнуи къыс-
щохъу.

Къэбэрдей-Балъкъэрым зи 
щхьэ хуэлэжьэжхэмрэ хьэры-
чэты щIэхэмрэ я бжыгъэм зэры-
щыхэхъуэри къыхэзгъэщыну 
сыхуейт. Хьэрычэт IэнатIэ ма-
щIэмрэ курытымрэ я бжыгъэр 
1500-кIэ нэхъыбэ хъуащ. Зи щхьэ 
хуэлэжьэжхэр - ар щхьэхуэу къы-
хэзгъэщынут - ди щIыналъэм 
цIыху мин 60-м щыщIегъу. Илъэ-
ситI къудей ипэкIэ а бжыгъэр мин 
13 хъууэ арат. А пIалъэм къри-
убыдэу хьэрычэт IэнатIэ ма-
щIэмрэ курытымрэ я хэхъуэр сом 
мелард 1,7-м нэсащ. 2021 гъэм 
еплъытмэ, хэхъуэр процент 30-м 
къехыркъым.

ХьэрычэтыщIэ IэнатIэм зиу-
жьын папщIэ, бизнес жэрдэмыр 
къыщыхалъхьэ зэманым щIэгъэ-
къуэн хуэхъун икIи дэIэпыкъун 
 хуейщ.

Апхуэдэу грант дэIэпыкъуны-
гъэми пыщапхъэт. ХьэрычэтыщIэ 
Iуэхум хыхьэну гукъыдэж зыщIа 
щIалэгъуалэм грантым и Iэмал-
хэр етын, Iэмэпсымэхэр IэщIэлъ-
хьэн хуейщ. Ар нэсу къызэгъэпэ-
ща хъун папщIэ, дызэрыт илъэ-

сым сом мелуани 105-рэ хуа тIып-
щынущ.

Ди программэхэмрэ пэхуэщIэ-
хэмрэ къагъэув къалэнхэр гъэзэ-
щIа хъун папщIэ, инвестицэ жы-
джэрагъым хэгъэхъуэным дыху-
щIэкъупхъэщ. Нобэ дэ сом ме-
ларди 170-рэ и уасэ инвестицэ 
пэхуэщIэ 22-рэ диIэщ. Ар мащIэу 
къызолъытэ, мы унэтIыныгъэм 
нэхъ зегъэубгъун хуейуи къыс-
щохъу. Ди щIыналъэм инвестор-
хэр дэзыхьэхын Iэмалхэр нэхъы-
бэ щыщIын, къыхэтлъхьэ жэр-
дэм хэр наIуэу, щызекIуэ Iуэху-
гъуэхэр нэрылъагъуу щытын 
хуейщ. Абы къищынэмыщIауэ, 
къэ ралым  къит дэIэпыкъуныгъэ 
Iэмалхэр къэгъэсэбэпыпхъэщ. 
Си фIэщ мэхъу, хабзэубзыху Iэна-
тIэ хэр, Пар ламен тыр, щIыналъэ-
хэр зэ дэ лажьэмэ, зыхуэдгъэувы-
жа къа лэнхэр зэрытхуэгъэзэщIэ-
нур, ды зыхуейм ди Iэр зэрытхуте-
гъэхуэнур.

Къэбэрдей-Балъкъэр Респуб-
ликэм и жылагъуэ-экономикэ 
зыужьыныгъэр куэдкIэ елъытащ 
и бюджетым и гъэпсыкIэм. 
 КъБР-м и щIыналъэ бюджетыр 
2022 гъэм сом мелард 64,8-рэ 
хъурт . Ауэ бюджет зэхэлъыр 
къапщтэ мэ, а бжыгъэр сом ме-
лард 71,2-м нэсынущ. КъыжыIэн 
хуейщ къисIуа бжыгъэр иужьрей 
илъэсиплIым тIукIэ нэхъыбэ 
зэрыхъуар. Ар ехъулIэныгъэу зэ-
рыщы тым, лэжьыгъэшхуэм къы-
зэры пэкIуам утепсэлъыхь хъу-
нущ. Ауэ, си лэжьэгъухэ, жысIэну 
сы хуейт: дэ дыкъэувыIэ хъуну-
къым, нэхъыбэ зэфIэдгъэкIыну 
къытпэщылъщ. ЦIыху къэс бюд-
жетым къыхэкIыу лъысыр зэры-
мащIэм къыхэкIыу, абы къихьэ 
сом бжыгъэр нэхъыбэу щытын 
хуейщ. ИлъэсиплI ипэкIэ ди 
Iуэхухэр щIагъуэтэкъым. Урысей 
Федерацэм хыхьэ хэгъэгухэм я 
бюджетыр цIыхубэм зэралъ э-
Iэсым тепщIыхьмэ, яужь дыдэм 
итхэм дащыщт. Нобэ хъарзынэу 
зыкъэ тIэтыфащ, ауэ ипэкIэ ды-
кIуэн, бюджетым къихьэ сомыр 
тIукIэ зэрыдгъэбэгъуэн Iэмалхэр 
зэдгъэуIун хуейщ. Мыр псори 
цIыхум и псэуныгъэр нэхъыфI 
хъу ным хуэунэтIащ.

Къыхэзгъэщынут 2023 гъэм 
КъБР-м и бюджетыр сом мелард 
58-рэ хъууэ къызэрытщтар. Бжы-
гъэм, дауи, зихъуэжынущ, мы 
Iуэхум етщIылIэн хуей лэжьы-
гъэхэри мымащIэу щыIэщ. Пра-
вительствэми лъэкI къигъанэ 
 хъунукъым, щIыналъэм щыIэ хэ-
хъуэр зэщIэгъэуIуэным хуэгъэ-
зауэ. Дэ дыкъэзыIэтыр къэрал 
программэхэмрэ пэхуэщIэхэмрэ 
къы хэкI хэхъуэм и закъуэкъым. 
Ди хэхъуэр щIыналъэм и Iэмал-
хэмкIэ зэдгъэпэщащ, иужьрей 
илъэсиплIым ар тIукIи нэхъыбэ 
тщIыфащ. Псори зэгъусэу 
къапщтэ мэ, ди хэхъуэр сом ме-
ларди 9 хъурт. 2022 гъэм диIа хэ-
хъуэм уеплъмэ, а бжыгъэр сом 
мелард 16,2-м нос. ЖысIам къи-
кIыр аращи, долажьэ, ди лэжьы-
гъэр зэ пыд гъэуркъым, нэхъыфI 
зэ рытщIыным дыхущIокъу, хыдо-
гъа хъуэ. Дызэрыт илъэсми ди 
гуа щIэ деблэж хъунукъым, 
 бюджетым илъ сомыр нэгъуэщIу 
щытын хуейщ, ауэ, шэч зыхэ-
мылъращи, нэгъабэрейм нэхърэ 
нэхъыбэу! Мыр Правительствэм 
и къалэнщ.

ПщIэ зыхуэсщI депутатхэ! 
Экономикэмрэ бюджетымрэ 

ехьэлIа ди политикэр кIуэ пэтми 
цIыхухэм я улахуэмрэ хэхъуэмрэ 
нэхъ ин зэрыхъуным хуэунэтIауэ 
щытын хуейщ. Правительствэр 
Iэмал имыIэу фIыуэ дэлэжьэн 
 хуейщ лэжьапIэ IэнатIэ къызэзы-
гъэпэщхэм, абыхэм щекIуэкI 
лэжьыгъэр егъэфIэкIуэн IуэхукIэ. 
Iэмал имыIэу ахъшэ нэхъыбэ 
къызыпэкIуэ, фIагъ лъагэ зиIэ 
IэмэпсымэщIэхэр къыщагъэ-
сэбэп IэнатIэхэмкIэ узыщыгугъ 

хъуну проектхэм жыджэру защIэ-
гъэкъуэн хуейщ. 

Къэралым зэпымыууэ зыще-
убгъу унагъуэхэм я псэукIэр егъэ-
фIэкIуэным хуэгъэпса програм-
мэшхуэхэм. Унагъуэр – ди 
 хъугъуэфIыгъуэ нэхъыщхьэщ. 
ДяпэкIи сыт и лъэныкъуэкIи за-
щIэдгъэкъуэнущ сабий зэрыс 
унагъуэхэм. Ар ди мурад къудей-
къым, атIэ Къэбэрдей-Балъкъэ-
рым ис цIыхубэм я пащхьэ щытхь 
къалэнщ, къытщIэхъуэну щIэб-
лэм я деж щытхь жэуаплыны-
гъэщ. 

Ди цIыхухэм я псэукIэм и фIа-
гъыр зэлъытар инфраструктурэм 
и щытыкIэрщ. А псалъэухам мы-
хьэнэ щхьэхуэ егъуэт медицинэм 
ущытепсэлъыхькIэ. Си лэжьэ гъу-
хэ! Иужьрей зэманым республи-
кэм лэжьыгъэ куэд щы зэфIокI а 
унэтIыныгъэм зиужьын, мылъку-
рэ техникэ и лъэныкъуэкIэ нэхъ 
зыхуей хуэзэн папщIэ. ЦIыхухэм 
япэ медицинэ дэIэпыкъуныгъэ 
щагъуэт IуэхущIапIэхэр зэрагъэ-
пэщыжащ, сабий клиникэ сыма-
джэщыр зэрахьащ, щIэуэ полик-
линикэ зыбжанэм лэ жьэн щIа-
дзащ, абыхэм сабийхэм еIэзэхэри 
яхэту. 

Дэ дяпэкIи пытщэнущ абыхэм 
я лэжьыгъэр зэманым декIуу зэ-
тедухуэн Iуэхум. Лышхым щеIэзэ 
сымаджэщ центрым и ухуэны-
гъэр йокIуэкI, къалэм и кум цIыху 
мин 80 зэкIуэлIэфыну поликли-
никэшхуэ щыдоухуэ. Куба 
 къуажэм, Эльбрус жылагъуэм дэт 
IуэхущIапIэхэр зэдгъэпэ щы жы-
нущ, щIэуи духуэнущ. Къыт-
пэщылъ зэманым апхуэдэ Iуэху-
щIа пIэу 11 хуэдиз тщIыну ди му-
радщ. 

Узыншагъэ Iуэхум теухуауэ 
иужьрей илъэсхэм тхузэфIэкIа-
хэм я гугъу сщIыну сыхуейт. Абы-
хэм я нэхъыщхьэщ дэIэпы-
къуэгъу хуэныкъуэу дохутырхэм 
 хэхауэ зи нэIэ ятет сымаджэхэм 
яхуэдутIыпщ мылъкур нэхъыбэ 
зэрыхъуар. Ар мы илъэсым сом 
мелуан 842-м нос, абы адэкIи 
хэд гъэхъуэну ди мурадщ. Ипэ-
жыпIэкIэ къытпэщылъ илъэс зы-
тIум сымаджэхэм зэрыза щIэд-
гъакъуэ щIыкIэр проценти 100-м 
тхунэгъэсыну дыщогугъ, ауэ щы-
хъукIэ иджыри куэд щIакъым а 
бжыгъэр проценти 8 - 20-м  тху-
фIэмыгъэкIыу зэрыщытрэ. Абыи 
Iэмал зыхуэдмыгъуэт щхьэу-
сыгъуэ иIащ, иджы щыты кIэм зи-
хъуэжащ. 

Президентым и унафэкIэ ме-
дицинэ лэжьакIуэхэм мылъку 
 хъарзынэ къыхуаутIыпщ. Ар зы-
лъысыпхъэхэм хиубыдэу респуб-
ликэм цIыху 6200-рэ исщ. Къи-
щы нэмыщIауэ, а гупым химыу-
быдахэм папщIи унафэ щхьэхуэ 
къэтщтащ. Ахэр дэIэпыкъуэгъу 
псынщIэм и шофёрхэрщ, лыш-
хым щеIэзэ диспансерхэм щы-
лажьэ дохутырхэрщ, япэ меди-
цинэ дэIэпыкъуныгъэ цIыхухэм 
щагъуэм IуэхущIапIэхэм щыла-
жьэхэрщ. А мурадхэм яхуэгъэза-
уэ федеральнэ бюджетым къы-
дит сом мелуан 670-м республи-
кэм и бюджетым щыщу сом 
 мелуан 90 щIыдгъунурэ, узын  ша-
гъэр хъумэнымкIэ къудамэм 
щылажьэ цIыху мини 8 апхуэдэ 
щIыкIэкIэ къытхузэщIэубыдэ-
нущ. Ар щIэгъэкъуэнышхуэщ. 
Адэ кIи ди дохутырхэм апхуэдэу 
защIэдгъэкъуэну ди мурадщ. 

Узыншагъэр хъума хъунымкIэ 
мыхьэнэшхуэ иIэщ спорт инфра-
структурэм зегъэужьыным. 2022 
гъэм спорт IуэхущIапIэу 4-м 
лэжьэн щIадзащ, школхэм къе-
дза спортзалхэу 12 зэдгъэпэщы-
жащ. Пятиборье бэнэкIэ лIэужьы-
гъуэм хуэгъэпса спортзал доухуэ, 
мылым къыщыбжыхь хъуну уар-
дэунэ зэрызэдгъэпэщынми иужь 
дитщ. Мы гъэм Щхьэлыкъуэрэ 
Эльбрус жылагъуэмрэ а Iуэхур 
щызэфIэкIыну къыщIэкIынщ,  

ауэ ар мащIэщ. 
 Къуажэ щхьэхуэхэр спорт 

хуэIухуэщIэкIэ къызэзыгъэпэщ 
къэрал программэхэм тхухегъэу-
быдакъым: Чыщбалъкъ, Хьэбэз, 
Хьэтуей хуэдэхэр. ЛъэIу куэд 
дэнэкIи щызэхызох, Правительст-
вэми къалэн щысщIащ къуажэ 
пхыдзахэм спорткомплексхэр 
щау хуэну. Ар икIэщIыпIэкIэ гъэ-
зэ щIапхъэхэм ящыщщ. 

КъищынэмыщIауэ, 2023 гъэм 
унафэ къэтщтащ лIэужьыгъуэ 
щхьэхуэм хиубыдэ спортсменхэ-
ми ахэр зыгъасэ тренерхэми зэ-
хьэзэхуэ инхэм текIуэныгъэ щы-
зыIэрагъэхьэху, ятт ахъшэ сау-
гъэтыр тIукIэ дгъэбэгъуэну. 
 Зы хэта зэхьэзэхуэмрэ абы къы-
щихьа увыпIэмрэ елъытауэ, а 
мылъкур сом мин 40-м къы-
щыщIэдзауэ сом мелуани 2-м 
нэсынущ. ДяпэкIи ди мурадщ 
спортсменхэмрэ тренерхэмрэ 
дгъэгушхуэну, я улахуэхэми хэд-
гъэхъуэну. 

Гулъытэ щхьэхуэ, шэч хэмылъу, 
егъэджэныгъэм хуэтщIыну хуэ-
фащэщ. Къыхэзгъэщыну сы-
хуейщ, къэрал унафэхэми, щIы-
налъэм къыщытщтахэми я фIы-
гъэкIэ, егъэджэныгъэм и инф-
раст руктурэр егъэфIэкIуэн Iуэхур 
щIэгъэхуэбжьауэ зэрекIуэкIыр. 
ШколыщIэхэр зэрыдухуэри абы 
щыщщ. Псалъэм папщIэ, но-
бэрей IуэхукIэ курыт школи 7 до-
ухуэ, 2023 гъэм и кIэм нэдгъэсы-
ну ди мураду. 

2023 - 2024 илъэсхэм, 2024 
гъэм лэжьэн щIадзэн хуэдэу, 
иджыри 9-м яужь дитщ. Псори 
зэхэту абыхэм къызэщIаубыдэ-
нущ еджакIуэ 10000. Школхэр 
зыхуей хуагъазэу зэрахьэ. 2023 
гъэр къапщтэмэ, программэм 
ипкъ иткIэ школ 30 зэрахьэнущ. 
2026 гъэр къэмыс щIыкIэ, школи 
176-рэ зэдгъэпэщыжыну ди му-
радщ. 

Лэжьыгъэшхуэ идогъэкIуэкI 
«Бжыгъэр зи тегъэщIапIэ щIэны-
гъэ» программэм ипкъ иткIэ. 
Школхэм Iэмэпсымэ щхьэхуэхэр 
щIагъэувэ, мылъкурэ техникэ и 
лъэныкъуэкIэ ирагъэфIакIуэ. 
Школ 37-м нобэ «ЗыужьыпIэ» 
центрхэр къыщызэIуахащ. А 
лъэныкъуэмкIэ лэжьыгъэр йо-
кIуэкI, дыкъэувыIэнуи ди мурад-
къым. Щхьэхуэу сытепсэлъыхьы-
ну сыхуейт ди егъэджакIуэхэм я 
улахуэм хэгъэхъуэн зэрыхуейм. А 
лъэныкъуэмкIэ лэжьыгъэ щхьэ-
хуэхэр зэфIэдгъэкIащ. 2022 гъэм 
ику иту сом мини 6,5-кIэ хэдгъэ-
хъуащ улахуэхэр. АдэкIи а Iуэхум 
делэжьынурэ Урысейм щызекIуэ 
егъэджакIуэ улахуэхэм дызэры-
лъэщIыхьэным иужь дитынущ. 

Дызэрыт илъэсыр Егъэджа-
кIуэмрэ унэтIакIуэмрэ я илъэсщ. 
Къэбэрдей-Балъкъэрымрэ ди 
Хэкумрэ я пщэдейрей махуэм и 
хьэтыркIэ, жэуаплыныгъэ зы-
пылъ, мыхьэнэшхуэ зиIэ а IэнатIэ 
гугъум пэрыт ди егъэджакIуэхэм 
зэрытхузэфIэкIкIэ защIэдгъэ-
къуэн хуейщ. 

Си лэжьэгъухэ! Илъэс къэс ди 
къэралми республикэми щIалэ-
гъуалэм зэрызаузэщIын Iэмалы-
щIэхэр къыщыкъуокI. Ди къэра-
лым щIалэгъуалэм теухуауэ нобэ 
щекIуэкI политикэм и фIыгъэкIэ, 
ныбжьыщIэхэми щIалэгъуалэми 
Iэ малыщIэхэр, унэтIыныгъэ щIэ-
хэр къыхахыф. 2023 гъэм хухэха-
уэ, щIалэгъуалэ политикэм ди 
республикэм тригъэкIуэдэну и 
мурадщ щхьэхуэу зэригъэпэща 
сом мелуани 146-м нэс. 

А мылъкум и ныкъуэр фонд нэ-
хъыщхьэхэм яхуэдутIыпщынущ. 
Адрей Iыхьэр – щIалэгъуалэ Iуэ-
хум ехьэлIа проектхэм. Творческэ 
щIалэгъуалэм папщIэ уардэунэ 
яухуэ, Профсюзхэм я уардэунэр 
щIалэгъуалэ политикэм къы-
щыщ хьэпэн хуэдэу зэрагъэпэ-
щынущ, щIыналъэ щхьэхуэхэми 
ар яхудимурадщ. Программэ 
щхьэ хуэхэр щыIэщ сабийхэм я 
узыншагъэм щыкIэлъыплъ ла-
герхэр къэгъэщIэрэщIэжыным, 
зэрагъэпэщыжыным, яухуэным 
хуэгъэпсауэ. Япэм щыIа пионер 
лагерхэм ещхьу. Дэри абыхэм 
дыхыхьэну ди мурадщ.

(КIэухыр 4-нэ нап.). 

Гулъытэ щхьэхуэ хуэтщIы-
нущ, дауи, «Япэ итхэм я зэ-
гухьэныгъэ» урысейпсо зэщIэ-
хъееныгъэм и къудамэу ди 
щIы налъэм къыщы зэдгъэ пэ-
щам. Ар япэ идгъэщхэм 
ящыщщ, щIалэгъуалэм за-
щIэд гъэкъуэн папщIэ тлъэкI 
къэдгъэ нэнукъым. Си лэ-
жьэгъу хэ! Дэ къыддекIуэкI хаб-
зэхэр, нэмысыр, фIэщхъуны-
гъэр, лъэпкъ хьэлхэр хъума 
 хъун  папщIэ, дауи, мыхьэнэш-
хуэ иIэщ щэнхабзэм. Мыбдеж-
ми лъэпкъ проектхэм я фIы-
гъэкIэ куэд щытхузэфIэкIащ ар 
мылъку рэ техникэ и лъэныкъуэ-
кIэ едгъэфIэкIуэн, инфраструк-
турэм зедгъэужьын папщIэ. 
КъезбжэкIынкъым зыхуей хуа-
гъэзэжа уардэунэхэр. ЕтIанэ-
гъэ Уэзрэдж къуажэм щэнхабзэ 
центрышхуэ щаухуэну я му-
радщ, Прохладнэ къалэм 
гъуаз джэмкIэ сабий школ ща-
щIынущ, Аушы джэр, Псыхъу-
рей, Эльб рус жылагъуэм уар-
дэу нэхэр дащIыхьынущ. Къи-
нэмыщIауэ, иджы ри зыхуей 
 хуагъэзэнурэ зэ ра гъэ пэ щы жы-
нущ щэнхабзэм и унэ 13. 

Къыхэзгъэщыну сыхуейт рес-
публикэ бюджетым къыдит Iэ-
ма лымкIэ тхузэфIэкIхэр. Дэ 
хэд гъэхъуащ щэнхабзэм и лэ-
жьа кIуэ щэджащэхэмрэ лэ-
жьэн щIэзыдзагъащIэхэмрэ 
яху эд гъэува стипендиехэм. 
Гран тищ щIэуэ зэдгъэпэщащ, 
ахэр хуэунэтIауэ щытынущ хо-
реографием, къэфакIуэ-уэрэ д-
жыIакIуэ гупхэм, зыр – симфо-
ние оркестрым. А лъэны къуэми 
лэжьыгъэм къыщыпыт щэнущ 
щэнхабзэм и лэ жьа кIуэхэр 
мылъ курэ техникэ и лъэны-
къуэкIэ зыхуей хуэзэн, щэнхаб-
зэм зыщIэдгъэкъуэн папщIэ. 

Ныбжьэгъу лъапIэхэ!
Лъэпкъ-дин зэхущытыкIэхэр 

иджыпсту ди тIасхъапIэ нэ-
хъыщ хьэу жыпIэ хъунущ. Фэ зэ-
рыфщIэщи, хамэ къарухэм ди 
лъэпкъхэм я зэгурыIуэныгъэм-
рэ дин зэкъуэтыныгъэмрэ нэ-
щанэ уапIэ ящIауэ, и быдагъыр 
ягъэунэху. Псоми ди зэхуэдэ 
къалэнщ апхуэдэ мыхъумыщIа-
гъэхэр къэдмыгъэхъуну. Жыла-
гъуэр зэгурыIуэрэ-зэдэIуэжу, 
щIэб лэм псэкупсэ гъэсэныгъэ 
яхэлъу къэгъэхъунымкIэ къа-

Къэбэрдей-Балъкъэр Республикэм и 
Iэтащхьэм Къэбэрдей-Балъкъэр Республикэм 

и Парламентым Зэрызыхуигъэзар

зедгъэужьыпхъэщ. Ар дэ тхузэ-
фIэкIынущ. 

Республикэм зэпIэзэрыту 
зиу жьын, ди мурадхэр къыдэ-
хъулIэн папщIэ, хабзэубзыху 
лъабжьэ быдэ диIэныр 
Iэмалын шэщ. Къызэрызэра-
гъэ пэщрэ мы гъэм илъэс 30 
ирикъу республикэ Парламен-
тым блэкIа илъэсхэм къри-
убыдэу хэлъхьэныгъэшхуэ хуи-
щIащ щIыналъэ зыужьыны-
гъэм. Сэ дяпэкIи сыщогугъ фи 
лэжьыгъэр зыхуей хуэзэу ев-
гъэкIуэкIыну. 

Ныбжьэгъу лъапIэхэ!
Махуэ къэс зэфIэтх лэжьы-

гъэхэм, цIыхухэм я псэукIэр 
егъэ фIэкIуэным ехьэлIауэ щIы-
пIэ самоуправленэхэм къалэ-
нышхуэ я пщэ къыдохуэ. Мы Iэ-
натIэр адэкIи егъэфIэкIуэн 
 хуейщ. СызэреплъымкIэ, зэ-
ман гъунэгъум ди нэгу щIэ-
кIынщ зи гугъу сщIы IэнатIэм 
къаруущIэ иIэ зэрыхъунур, и 
Iулыджыр зэрыдэкIуеинур. Ар 
Урысей Федерацэми Къэбэр-
дей-Балъкъэрми щыпсэухэм я 
дежкIэ сэбэпщ. 

Си лэжьэгъухэ, дэ сыт щы-
гъуи жыджэру дадэлэжьэнущ 
жылагъуэ зэгухьэныгъэхэмрэ 
политикэ къарухэмрэ. Гулъытэ 
нэхъыбэ хуэтщIынущ волонтёр-
хэм, зи лэжьыгъэр фейдэ къе-
гъэ щIыным емыпха IуэхущIа-
пIэ хэм. 

Си лэжьэгъу лъапIэхэ, си хэ-
куэгъухэ! 

Ди къэралым и тхыдэ 
 къулейм, къилэжьа щIыхьым, 
къихьа текIуэныгъэхэм я лъаб-
жьэу щытар хэкупсагъэмрэ 
лъэпкъ зэкъуэтыныгъэмрэщ. 
Мы лъэхъэнэм зэман гугъу 
дып хокI, гугъуехьхэри къызы-
донэкIыф. Зэкъуэтыныгъэмрэ 
зэрыIыгъыныгъэмрэ нэхъри 
дгъэбыдэмэ, гъащIэм сыт хуэ-
дэ гугъуехь къытпимыгъэп-
лъами, дыпэлъэщынущ, ди Хэ-
кум, Къэбэрдей-Балъкъэрым 
заужьын папщIэ ди пащхьэ  къит 
къалэнхэр тхузэфIэхынущ. 

Нэхъыщхьэ дыдэу щIызгъу-
жыну сызыхуейр псори дызы-
пэп лъэращ – ТекIуэныгъэр 
икIэщIыпIэкIэ къэтхьыну! Ар дэ 
ди Iэрылъхьэщ, сыт щхьэкIэ 
жыпIэмэ, дэ захуагъэм дытетщ. 
ДыщIохъуэпс ди щIалэхэм 
узыншэу икIэщIыпIэкIэ я жьэгу-
пащхьэ къагъэзэжыну. 

Фыпсэу! 

Гулъытэншэу зыри
 къигъэнакъым

КъБР-м и Iэтащхьэ КIуэкIуэ Казбек 
республикэм и Парламентым Зэрызы-
хуигъэзар купщIафIэу икIи къа лэн 
куэд къызэщIиубыдэу щытащ. Iуэху-
гъуэ нэхъыщхьэу абы къыщыгъэлъэ-
гъуар щIыналъэм и цIыхухэм зэIу-
зэпэщ псэукIэ къахузэгъэ пэ щынырщ. 
Ар зэлъытыжар республикэм и эконо-
микэм и щы тыкIэращи, ар егъэ фIэ-
кIуэнымкIэ щы Iэ унэтIыныгъэ псоми 
зэпкърыхауэ тепсэ лъы хьащ.

ЩIЫНАЛЪЭМ и зыужьыныгъэм, абы 
и ефIэкIуэныгъэм теухуауэ гулъытэншэу 
зы Iуэхугъуи къигъэнакъым республикэ 
унафэщIым. Дэтхэнэ IэнатIэми щызэ-
фIагъэкIыпхъэхэр убзыхуауэ къигъэ-
лъэ гъуащ, япэ ирагъэщыпхъэхэм ятеу-
хуауэ пщэрылъ щхьэ хуэхэр ищIащ.

Сэ медицинэм и лэжьакIуэу сызэ-
рыщытым къыхэ к Iыу, гулъытэ нэхъ 
хуэсщIащ а унэтIыныгъэм хуэгъэзауэ 
жиIахэм. КъБР-м и Iэтащхьэм къыхи-
гъэщащ узын шагъэр хъумэнымкIэ Iэна-
тIэм зегъэужьыныр, абы и лъабжьэр 
гъэбыдэныр къапэщыт къалэн нэ хъыщ-
хьэхэм ящыщ зыуэ зэрыщытыр. ЦIыху-
хэм хуа щIэ медицинэ Iуэхутхьэбзэхэм я 
фIагъым хэгъэ хъуэн, узыншагъэр 
 хъумэнымкIэ IуэхущIапIэхэм я щы ты-
кIэр егъэфIэкIуэжын, ахэр зыхуэныкъуэ 
Iэмэп сымэхэмкIэ узэдын, IэщIагъэлIхэр 
IэнатIэкIэ къызэгъэпэщын я лъэны-
къуэкIэ щIыналъэм лэжьыгъэш хуэ щы-

зэфIагъэкI. КIуэкIуэ Казбек къигъэлъэ-
гъуащ адэкIэ а Iуэхухэм къызэрыпащэ-
нур, IэнатIэр иджырей Iэмалхэр и лъаб-
жьэу къызэгъэпэщыным хуащI 
гу лъы тэм зэрыхагъэхъуэнур, абыхэм 
хуэунэтIа проект зэмылIэужьыгъуэхэр 
зэрыщыIэр. 

ГъащIэ узыншэ езыхьэкI цIыхухэрщ 
жылагъуэ лъэ щым лъабжьэ хуэхъунур. 
Абы и лъэныкъуэкIэ республикэм и Iэта-
щхьэм къигъэлъэгъуа Iуэхухэр гъэ-
зэщIэныр зыужьыныгъэм дыхуэзышэ 
лъэбакъуэ нэхъыщхьэхэм ящыщщ. 

 
КЪАМБИЙ Лианэ,

«LiLi» стоматологие клиникэм и 
унафэщI.

Псоми дэтIыгъынущ 

Адрей илъэсхэми хуэдэу, КъБР-м и 
Iэтащхьэр теп сэ лъыхьащ социальнэ 
IэнатIэм, промыш леннос тым, щIэ-
ныгъэм, узыншагъэр хъумэным, 
 зы гъэп сэ ху пIэхэм зегъэужьыным, 
транс портым, гъуэгухэм шынагъуэн-
шагъэ къыщызэгъэ пэ щы ным, эколо-
гием, псэупIэ-коммунальнэ хозяйст-
вэм, нэгъуэщIхэми. 

ЗЭРЫЗЫХУАГЪАЗЭР зэрыщыту къат-
щтэмэ, хуабжьу мыхьэнэшхуэ зиIэу къы-
золъытэ, жэуаплыныгъэ куэд зыпылъ 
пщэрылъхэр, мы гъэми къыкIэлъыIуэ 
илъэс хэми гъэзэщIэн хуейхэр, къыщи-
Iэтащи. 

Iэтащхьэм игъэбелджыла къалэнхэм 
кIыхьу захуэдгъэхьэзыру дыщысыну зэ-

ман диIэкъым, абыхэм зан щIэу иужь 
ихьауэ Урысейм и щIыналъэ зызыужь-
хэм далъэщIыхьэн хуейщ. А къалэнхэр 
зи пщэ  к ъы дэхуэхэр зэрыпэлъэщынур 
си фIэщ мэхъу. Нэ  гъуэ щIуи хъунукъым, 
зыдужьыну дыхуеймэ. 

Аращи, КIуэкIуэ Казбек IупщIу зи  гугъу 
ищIа Iуэхухэмрэ къалэнхэмрэ гъэ-
зэщIэнымкIэ дэ, цIыху къызэры-
гуэкIхэри, дыкъуэувэнущ.

ЩЕРБАКОВ Иван,
лэжьыгъэм и ветеран. 

ГугъапIэхэр дегъэщI

Псоми гу лъатэ егъэджэныгъэ Iэна-
тIэм иужьрей илъэс хэм зэхъуэкIыны-
гъэхэр зэрыщекIуэкIыр. Дауи, егъэ-
джэныгъэмрэ щIэныгъэмкIэ Урысейм 
къы щыхалъхьэ къэралпсо програм-
мэхэмрэ пэхуэ щIэхэмрэщ а Iэмалыр 
къэзытыр. Ауэ хэгъэгу уна фэщIхэм 
абы гъуэгу ирамытмэ, зыхуей хуэзэу 
къы зэрамыгъэ пэщмэ, псори псы хэ-
кIуадэ хъуну аращ.

САБИЙМ и щIэныгъэмрэ и зэхэщIы-
кIымрэ зезыгъэубгъу сыт хуэдэ гукъэкI-
ми пщIэ хуэфащэщ, гъуэгу етыпхъэщ. 
КъБР-м и Iэтащхьэ КIуэкIуэ Казбек рес-
публикэм и Парламентым зэрызыхуи-
гъэза псалъэм гупсэхуу сыщIэдэIуащи, 
щIыналъэм и егъэджэныгъэ IэнатIэм 
щекIуэкI лэжьыгъэр зэрызэпымыунур, 
уеб лэмэ нэхъ щIэгъэхуэбжьа зэрыхъу-
нур си фIэщ ищIащ. Псалъэ кIэ мыхъуу, 
IуэхукIэ ди нэгу щIокI КIуэ кIуэм зи гугъу 

ищIа «ЗыужьыпIэхэр» еджапIэхэр 
къызэры щызэ Iуахыр, иджырей техникэ 
зэмылIэу жьыгъуэхэмрэ технологиехэм-
кIэ егъэджэныгъэ программэр зэра-
гъэп сыр, щхьэж и зэфIэкI елъытауэ 
ныбжьыщIэ ха сэ хэр зэрызэхашэр.

Къэбэрдей-Балъкъэр Республикэм и 
Iэтащхьэ КIуэкIуэ Казбек урысейпсо 
олимпиадэхэм къыхэжа ны кIахэм, щIы-
налъэ олимпиадэхэм, анэдэлъхубзэ-
хэмкIэ екIуэкI хэгъэгу зэхьэзэхуэхэм 
щытекIуа еджа кIуэхэм КъБР-м и Iэта-
щхьэм саугъэтхэр зэрыхуа гъэфэщэну 
щIыкIэм теухуа унафэ къызэрищтэрэ 
куэд щIакъым. Гулъытэншэ ищIакъым 
апхуэдэ сабийхэр зыгъэхьэзыр егъэ-
джакIуэхэри. Зэ фIэкI лъагэ зиIэ сабий-
хэр утыкушхуэм ихьэрэ и цIэр къраIуэу 
къыщыхэжаныкIым деж зи пщIэ иIэтыр 
абы и закъуэкъым, атIэ ар щеджэ еджа-
пIэри, Iэмалхэр къызэзыгъэпэщ щIына-
лъэри еIэт. Нобэ сабийм хэплъхьэращ 
пщэдей бгъуэтыжынур, абы и лъэ-
ныкъуэ кIэ уеплъмэ, КIуэкIуэ Казбек 
 КъБР-м и Парламентым къыщипсэ-
лъам пщIэ хузощI, сы зы пэрыт IэнатIэр 
зэрыдэ мыхуэ хынумкIэ фIэщхъуныгъэ 
къызет. Сэ къыслъысу си гуащIэ себ-
лэжынукъым, а гуащIэр зыхэспщэн хуей 
IэнатIэр къэралым нэсу къысхузэри-
гъэпэщмэ.

СОТТАЕВЭ Зухра,
Жанхъуэтекъуэ къуажэм дэт,

Малкаров Хьэмзэт и цIэр зезыхьэ 
курыт еджапIэм

балъкъэрыбзэмрэ литературэмкIэ и 
егъэджакIуэ.

лэнышхуэ ягъэзащIэ динхэмкIэ 
IуэхущIапIэхэм, абыхэм хуаб-
жьу дахуэарэзыщ икIи сыт щы-
гъуи дэIэпыкъуэгъу дыхъунущ. 

Лъэпкъ, дин зэпIэзэрытыны-
гъэр, жылагъуэ зэгурыIуэны-
гъэр, лъэпкъ зэмылIэужьыгъуэ-
хэм къахэкIа цIыхухэм я зэхуаку 
дэлъ пщIэр, анэдэлъхубзэхэр, 
щэнхабзэхэр уасэ зимыIэ 
 хъугъуэфIыгъуэщ, зыри тедмы-
гъэгуш хуэу тхъумэн, зедгъэу-
жьын хуейуэ. 

Пэжщ, нобэ къыдаутIыпщ 
къа ру фIейхэм япэщIэтыным-
кIэ къалэн ин ягъэзащIэ хъы-
барегъащIэ IэнатIэхэм. Иджы-
ри зэ къыхэзгъэщыну сыхуейщ 
а IэнатIэм щылажьэхэм пщIэ 
зэ рахуэсщIыр. Абыхэм хъы-
барыр и чэзум, пэжу цIыхухэм 
зэрыIэрагъэхьэным иужь итщ, 
ауэ, ди жагъуэ зэрыхъунщи, ди-
мыныбжьэгъухэм къагъэсэбэп 
технологиехэм махуэ къэс за-

ужь зэпытщи, дэри ди къарум 
хэдгъэхъуэн хуейщ. Сыт и лъэ-
ныкъуэкIи дывдэIэпыкъунущ 
фи лэжьыгъэр зыхуей хуэзэу 
вгъэ зэщIэн папщIэ, фызы-
пэрыт IэнатIэм и мылъку техни-
кэ лъабжьэр дгъэбыдэнущ. Фэ 
фи Iэзагъым, фиIэ пщIэм сэ 
шэч къытесхьэркъым. 

Ныбжьэгъухэ, дызэрыт зэма-
ным иджырей технологиехэр 
къагъэсэбэпурэ жылагъуэ-по-
литикэ щытыкIэр зэрызэIащIэм 
ды зэрыпэщIэтын Iэмалхэр 
къэдгупсысын хуейщ. Къэбэр-
дей-Балъкъэр Республикэм и 
хабзэхъумэ IэнатIэм къызэри-
тымкIэ, щытыкIэр я нэIэ щIэтщ, 
ауэ ди Iэр зэтедзауэ дытIысыж 
хъунукъым. Гулъытэ нэхъыбэ 
хуэщIын хуейщ ди IуэхущIа-
пIэхэр, ухуэныгъэхэр хъумэ-
ным, террорист щIэпхъаджа-
щIэ хэм япэщIэтыным. Мы Iуэ-
хум япэ уищрэ уелэжьмэ, нэ-

хъыфIщ сыт щыгъуи. Абы          
ипкъ иткIэ, Правительствэмрэ 
 КъБР-м и хабзэхъумэ IэнатIэ-
хэм рэ зэгъусэу мы унэтIыны-
гъэм елэжьын хуейщ. 

Ди жагъуэ зэрыхъущи, иджы-
ри къэс дыкъэзыгъэгузэвахэм 
Украинэм щыщ радикалхэр 
 къахыхьащ. Си фIэщ мэхъу ха-
бзэхъумэ IэнатIэхэмрэ шына-
гъуэн шагъэмкIэ къулыкъущIа-
пIэхэмрэ я гъусэу дызыпэщIэхуэ 
гугъуехьхэр зэрыдгъэзэкIуэ жы-
фынур, Къэбэрдей-Балъкъэ-
рым мамырыгъэрэ зэIузэпэ-
щы ныгъэрэ къызэрыщызэд-
гъэпэщыфынур. 

Ныбжьэгъу лъапIэхэ! Зыхуэд-
гъэувыжа къалэнхэр къыдэхъу-
лIэн папщIэ, Правительствэмрэ 
гъэзэщIакIуэ властымрэ я 
лэжьыгъэр нэхъри щIагъэхуэб-
жьэн хуейщ. Экономикэм ды-
зыщ рихьэлIэ гугъуехьхэр хэкIы-
пIэщIэу къэтлъытэкIэрэ нэхъри 



КъБР-м и Хабзэгъэув IэнатIэм и 
унафэщIымрэ парт фракцэхэм я па-
шэхэмрэ журналистхэм ядэгуэшащ 
Къэбэрдей-Балъкъэр Республикэм 
и Iэтащхьэ КIуэкIуэ Казбек респуб-
ликэм и Парламентым Зэрызыхуи-
гъэзам теухуа я гупсысэхэмкIэ. 

КъБР-м и Парламентым и УнафэщI 
Егоровэ Татьянэ: 

- ГугъэфIхэр уэзыгъэщI къэпсэлъэ-
ны гъэщ республикэм и Iэтащхьэ КIуэ-
кIуэ Казбек нобэ ди пащхьэ щигъэ-
Iуар, гъащIэм, псэукIэм я лъэныкъуэ 
псори къызэщIиубыдащ. Нэхъыщхьэу 
Iэтащхьэр къытеувыIащ Украинэм 
ще кIуэкI дзэ Iуэху хэхам хэт щIалэ-
хэмрэ абыхэм я унагъуэхэмрэ защIэ-
гъэкъуэным. КIуэкIуэм жиIащ абы 
щыIэ дэтхэнэри сыт и лъэныкъуэкIи 
рес публикэм и дэIэпыкъуныгъэ 
щыгугъ  зэрыхъунур. Мыбдежым нэ-
хъыщхьэу къыхэзгъэщынут абыхэм 
хуащI гулъытэм дэщIыгъуу, щIына-
лъэм къыщетхьэжьа «ЛIыхъужьхэм я 
бынхэр» Iуэхур тэмэму дгъэзэщIэн 
зэрыхуейр. 

КIуэкIуэм жиIар едгъэкIуэкI лэжьы-
гъэм тещIыхьащ, абы къалэн пыу-
хыкIахэр къигъэлъэгъуащ ди рес-
публикэм зэпIэзэрыту зиужьын па-
пщIэ. Нобэ ди хэгъэгур иIэ ехъулIэны-
гъэхэмкIэ япэ итхэм ящыщщ, 
къа лэнхэр дгъэзащIэмэ, абы дыте-
тыным къыщымынэу, нэхъ ипэжкIи 
ды кIуэ тэ фынущ. 

Iэтащхьэр къытеувыIащ инфраст-
рук турэр егъэфIэкIуэным, гъуэгухэр 
зыхуей хуэгъэзэным, кхъахэ хъуа унэ-
хэм щIэсхэр къыщIэгъэIэпхъукIыным, 
ухуэныгъэхэр егъэкIуэкIыным, транс-
порт, узыншагъэр хъумэн, псэупIэ-
ком мунальнэ IэнатIэхэм зегъэу-
жьыным. Мы Iуэхугъуэ псоми зэгъусэу 
уелэжьын хуейщ, итIанэщ цIыхухэм я 
псэукIэм зыщихъуэжынури. Ахэр къы-
дэхъулIэн папщIэ, дэ лэжьыгъэ 
купщIафIэ едгъэкIуэкIын, ды зы хэп-
сэукI зэман гугъум псори дызэкъуэу-
вэу Къэбэрдей-Балъкъэрым и зэIу зэ-
пэщыныгъэр ипэкIэ дгъэкIуэтэн 
 хуейщ.

КъБР-м и Парламентым щыIэ 
«Урысей зэкъуэт» фракцэм и уна-
фэщI АфэщIагъуэ Михаил: 

- Сэ сызэреплъымкIэ, Iэтащхьэм 
Парламентым Зэрызыхуигъазэм хэ-
къузауэ къыхигъэщащ дзэ Iуэху хэхам 
хэтхэм защIэгъэкъуэныр. Ар иджып-
сту республикэм япэ иригъэщ Iуэху-
гъуэхэм ящыщщ, Урысей Федерацэм 
иригъэкIуэкI дзэ Iуэхур къыдищтэу. Дэ 
тщыщ дэтхэнэ зыри якъуэтын хуейщ 
Украинэм щыIэ дзэлIхэм. 

ЕтIуанэрауэ, къыхэзгъэщыну сы-
хуейщ  ди щIыналъэм и социально-
экономикэ Iуэхур зэрымыIейр, фэ зэ-
рызэхэфхащи, республикэ бюджетыр 
хэхъуащ, ар сом мелард 65-м нос. Дэ 
абы куэдрэ дыхуэкIуащ. Нэхъыщ-
хьэрати, ди щIыналъэм езым къыща-
лэжьыж ахъшэри нэхъыбэ хъуащ, ар 
сом мелард 16 мэхъу. ДяпэкIи зыу-
жьыныгъэщ дызыщыгугъыр, сыт 
щхьэкIэ жыпIэмэ, бюджетым и Iуэхур 

Зыужьыныгъэм
и хэкIыпIэхэр

игъэбелджылыуэ
тэмэммэ, къыпэкIуэнур нэхъыбэщ. 

КъБР-м и унафэщIым къигъэува 
къалэнхэм мыхьэнэшхуэ яIэщи, ахэр 
дгъэзэщIэным ди къару псори ет-
хьэлIэн хуейщ. 

КъБР-м и Парламентым КПРФ-м и 
фракцэу щыIэм и унафэщI Пащты 
Борис:

 

- Зэрызыхуагъазэм IэнатIэ псори 
къызэщIиубыдащ, Iуэхугъуэхэр куууэ 
щы зэпкърыхащ. Псом дежкIи гуры-
Iуэгъуэщ Украинэм щекIуэкI дзэ Iуэху 
хэхамрэ дуней псом щыщыIэ щы-
тыкIэмрэ увыпIэ щхьэхуэ зэраубыдар, 
арыншауи хъунукъым. 

Экономикэмрэ социальнэ Iуэхумрэ 
я гугъу пщIымэ, Iэтащхьэм зэрыжи-
IамкIэ, къэралми хуэдэу, республикэр 
зэпIэзэрытщ, ар дяпэкIи едгъэ-
фIэкIуэн хуейщ. Иджыри къэс щIына-
лъэм езым и хэхъуэр мелард 11 хъууэ 
щытамэ, иджы ар мелард 16 зэры-
хъуам ди зэфIэкIыр хигъэхъуэнущ. 

ЦIыхухэм я псэукIэм и гугъу щи-
щIым, унагъуэхэм я хэхъуэри улахуэри 
нэхъыбэ зэрыхъуар жиIащ КIуэкIуэм. 
Абы къищынэмыщIауэ, Iэтащхьэм 
къыхигъэщащ мы гъэм, Къэбэрдей-
Балъкъэр Республикэр хуит къызэра-
щIыжрэ илъэс 80 щрикъум ирихьэ-
лIэу, ветеранхэм гулъытэ хэха зэры-
хуа щIынур, дзэ Iуэху хэхам хэтхэми 
зэрадэIэпыкъунур. КъищынэмыщIа-
уэ, мызэ-мытIэу игъэбелджылащ за-
уэлIхэм я унагъуэхэм гулъытэ хуэщIын 
зэрыхуейри. Мы къалэнхэр къулыкъу-
щIапIэхэми, жылагъуэ зэгухьэныгъэ-
хэми, цIыхубэми я пщэ къыдохуэ. 

КъБР-м и Парламентым «Захуагъэ 
здэ щыIэ Урысей-Хэкупсэхэр-Пэ-
жым и телъхьэхэр» фракцэу хэтым и 
уна фэщI Кебеков Владимир: 

- Украинэм щекIуэкIым дызэригъэ-
гузавэр къыхэщу къыщIидзэри, Те-
кIуэ ныгъэр ди фIэщ зэрыхъумкIэ иу-
хащ КIуэкIуэ Казбек и къэпсэлъэны-
гъэр. 

«Захуагъэ здэщыIэ Урысей» партым 
дежкIэ мыхьэнэшхуэ иIэщ псэукIэ 
зэIузэпэщым. Узыншагъэр хъумэным-
кIэ IэнатIэм и гугъу пщIымэ, Онколо-
гие центрыр и кIэм нэгъэсыным куэд 
щIауэ дыпэплъэрти, лэжьыгъэр 
еужьэ рэкIыу йокIуэкI. Къалэм полик-
линикэ ин дащIыхь, нэгъуэщI меди-
цинэ IуэхущIапIэхэр яухуэ. Промыш-
леннэ IуэхущIапIэ куэд дяпэкIэ къы-
зэрызэIуахыжынум, лэжьыгъэ Iэна-
тIэщIэхэр къызэрыунэхунум гур 
ха гъахъуэ. А псоми гугъэ уагъэщI Iэ-
натIэхэми, цIыхухэм я псэукIэми кIуэ 
пэтми заужьыну. 

«КъуэкIыпIэ» районым ухуэныгъэр 
хуабжьу щокIуэкI, школышхуэ щаухуэ, 
ар зэфIэкIмэ, Налшык къалэм дэт ма-
шинэхэр куэдкIэ нэхъ мащIэ хъунущ, 
къалащхьэм и гъуэгухэр нэхъ хуит 
 хъунущ. Сигу ирихьахэм ящыщщ мы 
гъэм школи 7 щIэуэ зэраухуэр, етIанэ-
гъэ 9 зэращIынур, 2025 гъэ пщIондэ 
школи 170-м щIигъу зыхуей зэрыхуа-
гъэзэжынур. 

Iэтащхьэм Хэку зауэшхуэм, Лэжьы-
гъэм я ветеранхэм, сабий зеиншэхэм 

зэрахущытыр, абыхэм я псэукIэр ящи-
гъэпсынщIэн щхьэкIэ хэкIыпIэхэр 
къызэригъуэтыр гуапэщ. Иджыпсту 
сабий зеиншэхэм псэупIэ етынымкIэ 
тIэкIу дыкъыкIэроху, абыхэм я лъэIу 
тхылъу 1000-м щIигъу щыIэщи, КIуэ-
кIуэ Казбек ахэри зэрызэфIихынум 
шэч къытесхьэркъым. 

КъБР-м и Парламентым ЛДПР-м и 
фракцэу щыIэм и унафэщI Без-
годькэ Владимир:

 

- Нобэ дызэдэIуа Зэрызыхуагъазэр 
блэкIа илъэсым кърикIуахэмрэ мы 
гъэм длэжьын хуейхэмрэ я лъабжьэу 
зэхалъхьащ. Дауи, увыпIэ щхьэхуэ 
щиу быдащ УФ-ми КъБР-ми щынэ-
хъыщхьэм – Украинэм щекIуэкI дзэ 
Iуэху хэхам.

КIуэкIуэ Казбек Къэбэрдей-Балъ-
къэрым и Iэтащхьэу зэрылэжьа илъэ-
сиплIым ди лъахэм хуабжьу зихъуэ-
жащ. ЕкIуэкIыр зылъагъум, зэхъуэкIы-
ныгъэхэм кIэлъыплъым, зэпкъры-
зыхым къыгуроIуэ сэ зи гугъу сщIыр. 
Фракцэхэм я унафэщIхэм къыщыт-
хуэзам къэдгъэлъэгъуа Iуэхугъуэ псо-
ри Зэрызыхуагъазэм къыщилъытауэ 
жысIэфынущ УнафэщIым. 

Ди республикэр иджыпсту зытетыр 
зыужьыныгъэшхуэм зэрыхуэкIуэ 
 гъуэгущ. Ар макроэкономикэм и зэхэ-
лъыкIэм и мызакъуэу, бгъэдэлъ 
мылъ кумкIи болъагъу. Езым и хэ-
хъуэр нэхъыбэ зэрыхъуам, зи мылъку 
экономикэм къыхэзылъхьэр зэры-
куэдым нэхъыфIым ущегъэгугъ. Ауэ 
иджыпсту нэхъыщхьэу зиужь дитып-
хъэр ди текIуэныгъэращ. Ари къызэ-
рыдэхъулIэнум шэч къытетхьэркъым. 
Си фIэщ мэхъу Урысейм и тхыдэм 
иджыри имылъэгъуа текIуэныгъэрэ 
зыужьыныгъэрэ дызэриIэнур. 

КъБР-м и Парламентым щыIэ 
«ЩхъуантIэхэр» фракцэм и уна-
фэщI Щхьэгъэпсо Сэфарбий: 

- Нобэрей Зэрызыхуагъазэм Iэта-
щхьэм къызыхуэт щымыIэу щызэпкъ-
рихащ республикэм зиужьын папщIэ 
мыхьэнэ ин зиIэ IэнатIэ псоми я лэ-
жьыгъэр зэрекIуэкIыр. Транспортым-
рэ гъуэгу хозяйствэмрэ я деж къы-
щыщIидзэри, промышленностми, 
 мэкъумэшми, егъэджэныгъэми, щэн-
хабзэми, медицинэми я гугъу ищIащ. 
Сэ къытезгъэзэжу абы жиIа бжыгъэ-
хэр къэсхьынкъым, ауэ къыхэзгъэ-
щынщ апхуэдэ бжыгъэрэ щытыкIэрэ 
Къэбэрдей-Балъкъэрым и гъащIэм 
зэи зэрыхэмытар. 

«ЩхъуантIэхэр» фракцэм и уна-
фэщIу сызэрыщытым щхьэкIэу къы-
щIэкIынщ мыбыи гу щIылъыстар: 
 Iэтащхьэр  экологием щытепсэлъы-
хьым, пэшым щIэсхэр Iэгу еуащ. Сэ 
апхуэдэ япэу срихьэлIэу аращ. Абы 
къегъэ лъагъуэ экологиер пхъэнкIий 
зэщIэкъуэн къудейуэ зэрыщымытыр, 
щэбэт щIыхьэхухэмкIэ Iуэхур зэры зэ-
фIэ мы кIыр цIыхухэм къагурыIуэ зэ-
рыхъуар. Ар ди узыншагъэм дежкIэ 
мыхьэ нэшхуэ зиIэ Iуэхуу зэрыщытыр, 
Iэтащхьэм къызэрыхигъэщащи, «ду-
ней къабзэ» къытщIэхъуэ щIэблэм 
къа хуэд гъэнэн зэрыхуейр псоми зы-
хащIыкIыпхъэщ.

Гур хэзыгъахъуэщ республикэм 
лъэпкъ проект 12 зэрыщагъэзащIэр. 
Ар уасэ зимыIэ Iуэхуу ирегъэкIуэкI фе-
деральнэ центрым, щIыналъэхэм за-
ужьын папщIэ икIи Урысейм и тхыдэм 
щыяпэщ. Лъэпкъ проектхэр цIыху 
 гъащIэр зэIузэпэщ хъун папщIэ лъэ-
ны къуэ псоми лъоIэс. Абы кърикIуэр 
узыщыгуфIыкIынщ, къыпэкIуэ хъер-
ри мащIэкъым. 

ШЫПШ Даянэ.

КъБР-м и Парламентым и УнафэщI Егоровэ Та-
тьянэ дыгъуасэ зи чэзу зэIущIэ иригъэкIуэкIащ.

АБЫ КЪЫЩАЩТАЩ «Къэбэрдей-Балъкъэр Рес-
публикэм и къэрал IэнатIэхэм теухуауэ» КъБР-м и За-
коным, «КъБР-м цIыхухэр хъумэнымкIэ къыщызэра-
гъэпэщ лэжьыгъэм теухуауэ» КъБР-м и Законым и 
Iыхьэ 5-м, «КъБР-м къэрал къулыкъу пэрытахэм зэ-
рылэжьа илъэс бжыгъэм хуэзэу къахь пенсэр зэ-
рыхуа гъэувымрэ зэрырат щIыкIэмрэ» Положенэм 
халъхьэ зэхъуэкIыныгъэхэр.

Апхуэдэуи депутатхэр арэзы техъуащ «КъБР-м ад-
министративнэ хабзэхэр къызэпемыгъэудынымкIэ и 
Кодексым и Iыхьэ 8.2-м зэхъуэкIыныгъэхэр хэлъхьэ-
ным теухуауэ» КъБР-м и законым и проектым. 

- Къэбэрдей-Балъкъэр Республикэм администра-
тивнэ хабзэхэр къызэпемыгъэудынымкIэ и Кодексым 
и Iыхьэ 4.3-м къызэрыщыгъэлъэгъуамкIэ, хуит ща-
мыщI щIыпIэхэм зыщызыгъэпскIхэр административ-
нэ жэуапым ирашалIэ. Апхуэдэ Iуэхухэр къызэрыщIа-
гъэщамкIэ протоколхэр мы зэманым зэхэзыгъэувэр 
КъБР-м ЩIыуэпс хъугъуэфIыгъуэхэмрэ экологием-
кIэ и министерствэрщ. АрщхьэкIэ мы IуэхущIапIэм и 
лэжьыгъэр зыхуэунэтIам техуэркъым цIыхухэм я шы-
нагъуэншагъэм епха Iуэхухэмрэ хуит щамыщI 
щIыпIэхэм зэрызыщагъэпскIым теухуауэ админист-
ра тивнэ жэуапым зэрырашалIэ дэфтэрхэр тхынымрэ 
къызэгъэпэщыныр. Абы къыхэкIыу къыхэтлъхьа за-
конопроектымкIэ а лэжьыгъэр пщэрылъ щыдощI 
 КъБР-м Ухуэныгъэмрэ псэупIэ-коммунальнэ Iэна-
тIэмкIэ и министерствэм, - жиIащ КъБР-м Жылагъуэ 
шынагъуэншагъэмрэ Iулъхьэм пэщIэтынымкIэ и ко-
митетым и унафэщI Кривко Михаил. 

ЗэIущIэм зэхъуэкIыныгъэхэр щыхалъхьащ «КIы-
щокъуэ Алим, Кулиев Къайсын, Карим Мустай сымэ 
я цIэр фIэщыгъэ зимыIэ бгыхэм фIэщыным теухуауэ 
КъБР-м ЩэнхабзэмкIэ и министерствэм къыхилъ-
хьам и IуэхукIэ КъБР-м и Парламентым 2021 гъэм 
мазаем и 25-м къыдигъэкIа Унафэм. 

КъБР-м Физическэ щэнхабзэмкIэ, спортымрэ ту-
ризмэмкIэ и комитетым и унафэщI Бэрэгъун Арсен 
тепсэлъыхьащ УФ-м административнэ хабзэхэр 
къызэпемыгъэудынымкIэ и Кодексым зэхъуэкIыны-
гъэхэр хэлъхьэным теухуауэ» федеральнэ законым и 
проектым.

Депутатхэм даIыгъащ УФ-м и Къэрал Думэм щыIэ 
ЩIалэгъуалэ парламентым Абазэ Албэч хагъэхьэну 
къызэрагъэлъэгъуар. Апхуэдэуи зэIущIэм щагъэбел-
джылащ КъБР-м и Парламентым епха ЩIалэгъуалэ 
палатэм и еянэ зэхуэсым хэтынухэр. КъБР-м и Пар-
ламентым ЕгъэджэныгъэмкIэ, щIэныгъэмрэ щIалэ-
гъуалэм я IуэхухэмкIэ и комитетым и унафэщI Емуз 
Нинэ зэрыжиIамкIэ, ЩIалэгъуалэ палатэм хыхьэну 
хуейуэ цIыхуи 100-м щIигъу зэпеуэм хэтащ. Абы щы-
щу къэпщытакIуэ комиссэм къыхихащ жылагъуэ, 
щIалэгъуалэ, студент зэгухьэныгъэхэм, политикэ 
партхэм я щIыналъэ къудамэхэм къагъэлъэгъуа 
цIыху 48-рэ. Иджыри цIыхуитI дызэрыт илъэсым и 
бжьыхьэм абы хагъэхьэжыну я мурадщ я ныбжьыр 
илъэс 18 ирикъумэ.

КъБР-м ис цIыхухэм я хуитыныгъэхэр хъумэнымкIэ 
уполномоченнэ Зумакулов Борис зэIущIэм къыщып-
сэлъащ 2022 гъэм ирагъэкIуэкIа лэжьыгъэм теу-
хуауэ.

БАГЪЭТЫР Луизэ.

Депутатхэр
арэзы  тохъуэ

Гъатхэ уэшх хуабэхэм пасэу къыдэщхьэлъа 
 удзыпэр  къалэм и щIыпIэ псоми зэуэ къыщах. 
Зыхуеину Iэмэ псымэхэмрэ техникэхэмкIэ зэщIэ-
гъэуIуа гупхэр щыплъагъунущ парк Iуфэхэм, лъэс 
зекIуапIэхэм, гъуэгубгъухэм. Ап хуэдэу абыхэм 
щIащэ нэгъабэ къагъэщIэрэщIэжа чыцэхэр.

ИДЖЫПСТУ лэжьыгъэ нэхъыбэ къыщрахьэлIэ 
къа лэкум. Дызэпсэлъа лэжьакIуэхэм къызэрыд-
жаIамкIэ, мы тхьэма хуэр икIыху япэ къэхыгъуэр 
зэфIагъэкIынущ. Псом хуэмыдэу абы -хэм я нэIэ тетщ 
фэтэр куэду зэхэт унэхэм я шындэбзий лъэны-
къуэхэм. Апхуэдэ дыгъэмыхъуэ щIыпIэхэр удзым 
 нэхъ зэ рызэщIищтэм гугъу ирегъэхь. Къищы-
нэмыщIауэ, Iэмэ псы мэ хэм удзыр тыншу къа-
щыхуэмыщтэ щIы пIэ быркъуэшыркъуэ хэм уаро-
хьэлIэ, зэман лей трагъэ кIуадэу.

Япэ къэхыгъуэм щIепIэщIэкIыр мэлыжьыхьым 
икIэхэм ирихьэлIэу а удз кIырхэр мэлхьэпIатIэхэм 
тIысыпIэ ящIынкIэ зэ рыхъунурщ. Апхуэдэщ цIыху 
куэдым яхуэлъэ губгъуэ жыхапхъэ ежьужьри. 
Иджыпсту щыщIэдзауэ ахэр ямыгъэкIуэдмэ, ахэр 
щызэщIэгъагъэ шыщхьэуIум упэлъэщыжынукъым.

Налшык и уэрам нэхъыщхьэхэм я удзыпцIэ щIы-
пIэхэу нэ гъабэ къагъэщIэрэщIэжахэр лъагуэ дахэу 
мы махуэхэм къахащ. Хъураным и цIэр зезыхьэ уэра-
мым (Къэбэрдей-Балъкъэрым и Правительствэм и 
унэм хуэзэу) къыщызэIуаха лъэс зекIуапIэр зэрыщыту 
удзыпцIэ дахэщ, жыг лъабжьэ жьауэхэм хуэкIуэжу. 
Мы махуэхэм абдеж щагъэунэхуа техникэщIэм  удзыр 
къихри икIи зэщIикъуэжащ. Коммунальнэ хозяй-
ствэм и лэжьакIуэхэм паупщIащ а щIыпIэм и Iэгъуэб-
лагъэм ит, фэтэр куэду зэхэт унэ зэтетхэм я 
бжэIупэхэмрэ сабий джэгупIэхэм рэ щызэщIэкIа удз-
хэри къуацэхэри.

ШЭРЭДЖ  Дисэ.

Япэ удз къэхыгъуэ

слъагъуху къызогубзыгъыж, 
чыш сытесу къы щызжыхь ныб-
жьым сыщитам нэхъыжьхэм 
жаIэу зэхэсхыгъар: «Уей, уи 
фIэщ хъумэ, мопхуэдэ лIыр чэ-
фу слъэгъуамэ!» - зым жиIэмэ, 
адрейм «Iэу, ар дауэ, зиуна-
гъуэрэ, емыкIукъэ?» - къыпи-
дзыжу зэрыщытар.

МОПХУЭДЭМ я къуэр тутын 
йофэ, жаIамэ, «Е-уей, зэры нэ-
мысыншэ ар, сыту на сыпыншэ 
абы и адэр!» хужаIэнт.

Нанэхэр щыуэршэркIэ, «Алы-
хьу ин, мобыхэм я пхъур джау -
рым дэкIуамэ!» - зым жиIамэ, 
мыдрейм «ан-на, и адэ-анэм я 
щхьэр къыфIихакъэ, дауэ хъу-
жыну иджы?!» - жэуапу ириты-
жынт. 

Мы фхуэсIуэтэжыну хъыбарри 
нэхъыжь Iумахуэ Щэрмэт Лёнэ 
мыгъуэм къызжиIэжыгъат: 

Бэзэр жыжьэ щыIа щIалэ гу-
пым ящыщ зым хущIэджэрт 
(хуэпсалъэрт): «Кхъуэл ишхащ, 
лIэун, емыкIукъэ ар! Ау-уей, ап-
хуэдэ адыгэлI! ЕмыкIукъэ ар?» - 
жаIэурэ. 

Зы тхьэмадэ щIоупщIэ: «Хэтхэ 
ящыщ, щIалэхэ, а кхъуэл зыш-
хар?». «Уе, мопхуэдэ лъэпкъым 
ящыщым».

Ар зэхэзыха лIыжьым и щхьэ 
хужи Iэжырт: «Тобэ, тобэ истоф-
ри лэхь! Адыгэм и хьэщIэр быда-
пIэ исщ. ЛIэужьыр бжьиблкIэ 
 мауэ. Зыхэлъ холъэт. Банэ и пIэ 
банэ къокIэж». 

Къуажэм лъэпкъыу дэсми я 
тхыдэм  щыгъуазэт тхьэмадэ 
гуры хуэр. Ар ящIэрти, елъэIуащ 
зэгупсысар яхуиIуэтэжыну.

 Хъыбаррэ тхыдэу 

«А зэманым адыгэхэр мащIэ 
дыдэ дыхъуат. ДищIхэр кIуэ пэт-
ми нэхъ мащIэ хъурт. «БогатэкIэ» 
зэджэм, иджы Зольскэ станицэ 
хъужам деж, гъунапкъэр къызэ-
паупщIауэ, къэзакъхэм ди щIыр 
павыкIыу хъыбар къащыIэ щIы-
хьэм, къуажэпщхэу Ашабэр, Ба-
быгур, Къуэныр Iуэхур зытетыр 
зрагъэщIэну шуущу кIуат.

Нэсмэ, шыхэмрэ выхэмрэ 
пхъэIэщэм щIэщIауэ, еуэ-еIэкIэ 
адыгэщIым гуоуэгъуищкIэ къи-
хьауэ явэрт. ВакIуэлIхэм якIэ-

Зыхэлъ холъэт

лъыплъу, IэщэкIэ зэщIэузэда шу 
зытхухрэ зы тешанкIэрэ зэхэтщ. 
ТешанкIэм зылI исщ, нэгъуджэр 
Iулъуи, зыгуэрхэр етх. 

ФIэхъус нэужьым, щIыр щIа-
вэмкIэ щеупщIым, «Урысеиш-
хуэм и пащтыхьым и унафэщ!» - 
къыжраIащ ябгъэдыхьахэм.

«Дэ дымыщIэу, дищI педгъэ-
чыркъым. ЗыщIэфкъуи фикI!» - 
жраIащ кIуахэм.

«Фэ, шэрджэсхэм, фи тхыр 
Урысейм икъутащ. ДяпэкIэ 
фхуэтщI фи унафэщ!» - къраты-
жащ жэуап.

Апхуэдэ псалъэм пэмыплъа 
 зауэлIхэр Iэщэм епхъуэным 
тIэкIущ иIэжар, ерагъыу заIы-
гъащ. ТешанкIэм щIыгъу шухэм я 
фочхэр къагъэпкIакIэт. «Зауэр 
быублэ щымыхъуным зышыIи, 
щыхъуным щIэдзэ» жыхуиIэрат 
Iуэхур зыхуэкIуар. 

КъыздэкIуэжым, Ашабэмрэ 
Ба быгумрэ трагъэчыныхь Ха-
сэш хуэ зэхэшауэ щIы Iуэхум 

унафэ тещIыхьын зэрыхуейм.

Къуэн Исмел и лIыгъэ

И гъусэхэм закъримыгъащIэ 
щхьэкIэ, Къуэным и лъыр къэп-
лъат. Хуегъэнэхыртэкъым мо 
къэзакъхэм «шэрджэсхэм фи 
тхыр ткъутащ», зэрыжаIар. 
 Къуэныр щхьэкIуэмышэчт. Ар-
мырами, шынагъэр зыхищIэну, 
Iууэну фIэфIт. Езыр сабыр, тэ-
макъкIыхь, Iэдэб щхьэкIэ, зэ губ-
жьамэ, щIэх-фэх теужыртэкъым. 

Иужь зыкъригъанэщ, зэIэ-
бэкIщ, пыдыным (шы Iэпслъэ п-
сым щыщщ) еIэщ, пичри, шы-
ныбэпхыр илъэф хъуащ. Ябгъу-
рыхьэжауэ здэкIуэм, и гъусэхэм 
гу зылъригъэтащ: «Догуэ, догуэ, 
Исмел, уи шыныбэпхыр елъэф!» 
щыжаIэм, «Iэу, ар дауэ!?», - имы-
щIэ зищIащ.

«Пыдыныр пысщIэжынщи, 
сыныфщIыхьэжынщ, фынакIуэ 
фэ!» - яжриIащ.

Епсыхри, епэщэщурэ шухэр 
 зэгъуэкI зэрыхъуу, зызэщIикъу-
зэщ, и фокIэщIитIыр иузэдщ, и 
Iэгъуапэм иригъэлъадэри, и жа-
гъуэ къэзыщIахэм я деж игъэ-
зэжащ. 

Шу закъуэр, фочи сэшхуи имы-
Iыгъыу щахуэкIуэм, «шэрджэсыр 
къыдэлъэIуну къигъэзэжащ» 
жаIэри, бэлэрыгъахэщ. 

«ДызэгурывгъаIуэ!» ща жри-
Iэм, пелуаныфэ зытет лIыр къыб-
гъэдыхьэщ, и шхуэIур иубыдщ, 
жьэдэуэу еIэри, шыр кIэбдзкIэ 
 игъэтIысащ. 

«Iыхьы-хьыI!» фIэкIа жимыIэу, 
фокIэщIитI Iэгъуапэм илъхэр 
хьэзырыххэти, зы щхьэхъуми и 
фоч къигъэпкIэну хунэсатэкъым 
зэпекъуу я псэр хэкIыу щригъэ-
гъуэлъыкIам. 

Шыми лIыми гъуэзыр къа-
щхьэщихыу, вакIуэлIхэм щахэ-
лъадэм, «Ей, адыгэ, Тхьэм щхьэ-
кIэ, думыукI!» - жаIэурэ къыще-
лъэIум, «фэ сыт фи лажьэ, ер зи 

пэ ихьэн хуейр фи унафэщIхэрщ. 
Я ши, я ви, я пхъэIэщи къы-

зэщIригъакъуэри, Ашабэхэ къри-
хулIащ. 

Теуэ-тепкIи къращIэкIащ, ауэ 
«шхэ» жаIэкIэ, яхуэшхакъым, 
«ефэ» жаIэкIи, яхуефакъым. 
«Къафэ» жаIэмэ, къэфащ, 
«уэрэд жыIэ» жаIэмэ, ядыжи-
Iащ. 

ЛIыгъэ зыхэлъыр губжьамэ, те-
ужыху шхэркъым, сышхарэти жи-
Iэркъым. Жэщищ-махуищкIэ 
щы хьэщIати, жьэрэ Iэрэ зэхуи-
хьакъым. Къежьэжын хуей щы-
хъум, «къэпхуар гуэш, унафэ те-
щIыхь» щыжраIэм, «къэсхуар 
фыфейщ, кърикIуэр сысейщ!» - 
ар и унафэу къыдэшэсыкIыжащ. 

Исмел къихуа вакIуэлIхэр хуит 
ящIыжа щхьэкIэ, кIуэжын ща-
мыдэм, щхьэгъусэ ирагъэгъуэ-
тахэщ, адыгэ унэцIэ иратыжри, 
къуажэм хэшыпсыхьыжауэ, но-
бэми-ныжэбэми мэбагъуэ. 

Мис абыхэм къатехъукIыжащ 
«кхъуэл ишхащ» хужыфIэу 
емыкIу фщIы щIалэр. Ей, адыгэ-
бзэкIэ псалъэ псори адыгэ къаб-
зэкъым. Лъэпкърэ къупщхьэрэ 
щIыжаIэр, лым зихъуэжми, 
 къупщхьэр зэрыкъупщхьэу къанэ 
зэрихабзэрщ. 

Хэку бгынэнымрэ зауэ-банэ 
кIыхьымрэ мащIэ дищIат. ИкIэм-
икIэжым Хасэшхуэ ящIри, унафэ 
къащтат къапэщIэхуэр, сабийми 
балигъми, кIэсу къахьри щтапIэ 
ихьэжауэ къахыхьэхэри къан 
ящIу, бзэри хабзэри ирагъэщIэ-
ну, хэкур бэгъуэжын папщIэ.

АдыгэлI къабзэм и напэр, и 
щIыхьыр, и хэкур, и пщIэр, и 
псэр хэкIыху ихъумэнущ. Къы-
зэрып щIэнур и нэмыскIэщ, 
Iэдэбыгъэу дэплъагъумкIэщ, 
псэлъэрейкъым, щхьэщытхъу-
къым. Аркъэи тутыни ефэр-
къым. Езыр  хахуэщ, ауэ и лIы-
гъэр еущэху,  хуеин мыхъуауи 
зыкъызэкъуихыркъым. Хабзэ-
щIэкъущ, пхъашэкъым. Ауэ ща-
бэкIи уеджэнкъым. 

ЗикI, адыгэ гуэрым емыкIу 
 къихьыху, тхьэмадэхэм зи гугъу 
ящIа къытхэзэрыхьыжахэм со-
гупсысыжри, си пащIэкIэ сыщIо-
гуфIыкI, сигукIи жызоIэ: «Адыгэ-
бзэ ищIэ щхьэкIэ, адыгэкъым 
ар».

БАБЫГУЕЙ  Сосрыкъуэ.

КъБР-м  щыIэ  МВД-м  къет

Сом мелуан 62-м щIигъу 

КъБР-м щыIэ МВД-м и Следственнэ управ-
ленэм и следова телхэм и кIэм нагъэсащ, Га-
гариным и цIэр зезыхьэ уэрамым фэтэр 
 куэду зэхэту щаухуэну унэм хыхьэну хуа-
гъэлъагъуэу, налшыкдэс 52-рэ къэзыгъэп-
цIэжахэм ятеухуа уголовнэ Iуэхур. ЩIыпIэм 
щыпсэу илъэс 29 - 40 ныбжьым ит цIыхуип-
лIым ялэ жьа хьэгъэщагъэм и зэранкIэ 
 унагъуэхэм яфIэкIуэдащ сом  мелуан 62-м 
щIигъу. 

КЪЫЗЭРЫЩIАГЪЭЩАМКIЭ, ухуакIуэ фир-
мэм и къызэгъэпэщакIуэу къэувар цIыхубзт. 
Къат куэд хъу унэр щаухуэну щIыпIэр къыхэзы-
хар абы и щхьэгъусэрат. Я мурадыр зрагъэ-
хъулIэн папщIэ зэщхьэгъусэхэм а Iуэхум къы-
хашащ я цIыхугъитI - зым псэупIэ езыгъэщIы-
ну хуейхэр къилъыхъуэурэ чэнджэщ яритырт, 
етIуанэм щэхуа кIуэ хэм зэгурыIуэныгъэхэр 
ярищIылIэрт. 

УхуакIуэхэм унэр 2019 гъэм хьэзыру ятын 
 хуеят, арщхьэкIэ, гъэпцIакIуэхэм лэжьыгъэр 
къызэтрагъэувыIащ икIи пщэрылъ зыщащIар 
щахуэмыгъэзащIэм, зи мылъку хэзылъхьа -
хэм зыщагъэпщкIуу хуежьащ. Следователхэм 
къызэрахутамкIэ, ухуэныгъэр къыщIадзат 
абыкIэ хуитыныгъэ ямыIэу. 

2016 гъэ лъандэрэ екIуэкIа щIэпхъаджагъэ 
Iуэхур къызэпаудащ КъБР-м щыIэ МВД-м Эко-
номикэ шынагъуэншагъэмрэ коррупцэм пэ-
щIэтынымкIэ и управленэм и лэжьакIуэхэм. 
Лей зытехьахэм  ирата хэщIыныгъэр ирагъэп-
шы ныжын папщIэ ягъэкъуаншэхэм я мылъку 
сом мелуани 100-м щIигъу яубыдащ. Ахэр 
щIыпIэм имы кIыну Iэ щIрагъэдзащ.

Уголовнэ Iуэхур, зэрагъэкъуаншэр щIыгъуу, 
Налшык къалэ судым Iэрагъэхьащ зэпкъры-
хауэ хэплъэну. 

ЩIалэм зеумысыж
Урысей МВД-м и управленэу Налшык къа -

лэм щыIэм 2023 гъэм мэлыжьыхьым и 14-м 

 зы хуигъэзащ щIыпIэм щыпсэу цIыхубзым. 
2022 гъэм и щэкIуэгъуэм щыщIэдзауэ мы 
гъэм и мэлы жьыхьри хиубыдэу, ар рес-
публикэм  исакъым. КъэкIуэжри, дыщэхэкI 
сом мин 60 и унэм зэрыщIэкIуэдыкIар къи-
хутащ. 

КЪЭЛЪЫХЪУЭНЫГЪЭХЭР щрагъэкIуэкIым 
къалэ управленэм и полицэм и къудамэм            
№2-м уголовнэ къэлъыхъуэныгъэмкIэ и лэ-
жьакIуэхэм къахутащ унагъуэм я цIыхугъэ, нэ-
хъапэм суд зыт ращIыхьа, илъэс 24-рэ хъу къа-
лэдэсыр а щIэп хъаджагъэм зэрыхэпщIар. 
ЩIалэр, унагъуэм щыщхэм я лъэIукIэ къа-
кIуэурэ  къащыдэIэпыкъу щыIэт. Шэч зыхуа-
щIым зиумысыжащ икIи жи -Iащ идыгъуар 
имыцIыхухэм сом мин 13-кIэ зэ рарищар. 

Урысей МВД-м Налшык къалэм щиIэ управ-
ленэм къэхъуам  теухуа уголовнэ Iуэху къиIэ-
тащ. 

Идыгъуар
къытрахыж

2023 гъэм мэлыжьыхьым и 11-м Налшык 
 къалэ УМВД-м зы хуигъэзащ щIыпIэм 
щыпсэу, илъэс 65-рэ зи ныбжь цIыхубзым. 
ЗэрыжиIамкIэ, и сумкэм сом 13 550-рэ зы-
дэлъ бохъшэр зыгуэрым ирихат. Абы жиIащ 
банкоматым деж къыщыдэIэпы къуну имы-
цIыху хъыджэбзым зэрызыхуигъэзар. 

ЗЭРЫКIЭЛЪЫПЛЪ камерэм трихахэм еп-
лъыжу, къэлъыхъуэ ныгъэ Iуэхухэр щрагъэ-
кIуэкIым къалэ управленэм уголовнэ къэлъы-
хъуэныгъэмкIэ и лэжьакIуэхэм шэч зыхуащIыр 
къыщIагъэщащ. Зи ныбжьыр хэкIуэта цIыхуб-
зым, къы дэIэпыкъуну зызыхуигъэза хъыджэб-
зым зы щIэлъэIуар хуищIэурэ, абы и бохъшэр 
сумкэм дихри, зигъэбзэхыжат. 

Мэлыжьыхьым и 14-м яубыдащ нэхъапэм 
суд зытращIыхьа, илъэс 32-рэ хъу аушыджэр-
дэсыр. Шэч зыхуащIым зиумысыжащ, иды-
гъуар къыт рахыжащ. 

Урысей МВД-м Налшык къалэм щиIэ управ-
ленэм и Следственнэ къудамэм уголовнэ Iуэху 
къиIэтащ. 

УЭРДОКЪУЭ  Женя.

 
Езым  хуэдэлI  зыубым  лlыгъэ  хэлъкъым.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Мэлыжьыхьым и 21, мэрем

УФ-м щагъэлъапIэ щIыпIэ са-
моуправленэм и махуэр

1920 гъэм Налшык цIыхубэ хо-
зяйствэм и щIыналъэ совет къы-
щызэрагъэпэщащ.

1921 гъэм Налшык Лъэпкъ му-
зей къыщызэIуахащ.

1940 гъэм къалъхуащ УФ-ми          
КъБР-ми щIыхь зиIэ я артисткэ, 
Къэбэрдей-Балъкъэрым и цIыху-
бэ артисткэ, КъБР-м и Къэрал 
 саугъэтыр зрата ЖьакIэмыхъу 
КIунэ.

Дунейм и щытыкIэнур
«pogoda.yandex.ru сайтым зэ-

ритымкIэ, Налшык уфауэ щы-
щытынущ. Махуэм хуабэр градус 
12 - 13, жэщым градуси 8 - 10 щы-
хъунущ.

Мэлыжьыхьым и 22, щэбэт

ЩIы-Анэм и дунейпсо махуэщ
1886 гъэм къалъхуащ бзэщIэ-

ныгъэлI, КъБР-м щIэныгъэхэмкIэ 
щIыхь зиIэ и егъэджакIуэ Елбэд 
Хьэсэн.

1942 гъэм къалъхуащ химие 
щIэ ныгъэхэмкIэ доктор, УФ-м щIэ-
ныгъэхэмкIэ щIыхь зиIэ и лэ-
жьакIуэ, РАЕН-мрэ ЩIДАА-мрэ я 
академик МэкIэтIей Абдулэхь.

1952 гъэм къалъхуащ урысей ге-
ографие обществэм хэт, ныб-
жьыщIэхэм я «Додо Клаб» зэгу-
хьэныгъэм (КъБР) и унафэщI 
Мысырджэн МуIэед.

Дунейм и щытыкIэнур
«pogoda.yandex.ru сайтым зэ ри-

тымкIэ, Налшык уэшх къыще-
шхынущ. Махуэм хуабэр градус 14 

- 15, жэщым градуси 10 щыхъу-
нущ.

Мэлыжьыхьым и 23, тхьэмахуэ

Тхылъымрэ авторым и хуиты-
ныгъэхэмрэ я дунейпсо махуэщ

1943 гъэм СССР-м и Совнар-
комым Къэбэрдей-Балъкъэрым и 
цIыхубэ хозяйствэр зэфIэгъэу-
вэжыным теухуа унафэ къищтащ.

1912 гъэм къалъхуащ КъБР-м и 
цIыхубэ тхакIуэ Теунэ Хьэчим.

1942 гъэм къалъхуащ генерал-
лейтенант, Абхъаз Республикэм 
зыхъумэжыныгъэмкIэ и министру 
щыта, Абхъазым и ЛIыхъужь Сос-
налы СулътIан.

1961 гъэм къалъхуащ респуб-
ликэм и псыщIэгъэлъадэ Iэна -
тIэм хэлъхьэныгъэшхуэ хуэзыщIа 
 Тохъу Мухьэмэд.

Дунейм и щытыкIэнур
«pogoda.yandex.ru сайтым зэ ри-

тымкIэ, Налшык уэшх къыщешхы-
нущ. Махуэм хуабэр градус 11 - 12, 
жэщым градуси 9 - 10 щыхъунущ.

Мэлыжьыхьым и 24, блыщхьэ 

ЩIалэгъуалэм я зэкъуэтыны-
гъэм и дунейпсо махуэщ

Къуэш зэрыщIа къалэхэм я ду-
нейпсо махуэщ

1958 гъэм къалъхуащ уэрэд жы-
IакIуэ, КъБР-ми Ингушми щIыхь 
зиIэ я артисткэ Даур Иринэ.

Дунейм и щытыкIэнур
«pogoda.yandex.ru сайтым зэ-

ритымкIэ, Налшык уэшх къы-
щешхынущ. Махуэм хуабэр градус 
12 - 13, жэщым градуси 10 - 11 щы-
хъунущ.



Псалъэзэблэдз

ПСАТХЬЭ

СОКРАТ И ПСЭЛЪАФЭХЭР

Шхыныгъуэхэр

«Псэ», «тхьэ» псалъэу зэхэтщ. 
ЦIы хум псэ хэту къазэрыщыхъум  
къигъэщIащ Псатхьэр. ЦIыхур лIа 
нэужьи, абы и псэр мыкIуэду щыIэу 
къалъытэ. А Iуэху еплъыкIэр къы-
ще жьар хуабжьу лъэхъэнэ жы жьэщ, 
динхэр щыщымыIэм. Абы щы гъуэм 
цIыхум и пкъымрэ и псэм  рэ зыуэ 
 къафIэщIырт; псэр пкъы м хэкIыу 
къафIэщI щыхъуар зэщхьэщыкIыны-
гъэхэр къе жьа нэу жьу хуэзыгъэфащэ 
щыIэщ (Донини А.).

ПАСЭРЕЙ адыгэ къэралыгъуэ у 
Син ди кэм (ди эрэм ипэкIэ V - IV лIэ-
щIыгъуэм) и кхъэсейхэр къыщатIэ-
щIым къыщIахащ шы къупщхьэхэр, 
хьэп шып, Iэщэ сытхэр. Ахэр лIам ды-
щIалъхьэрт, хьэдрыхэ гъащIэ щыIэу, 
лIам и псэр а хьэпшыпхэм хуэныкъуэ-
ну къафIэщIу.

Апхуэдэр зи хабзэу щыта лъэпкъ 
Iэ джи щыIэщ. Пасэрей адыгэм къы-
зэрыфIэщIымкIэ, псэр зэрылъыр - 
псэфылъэр - пщэ кумб цIыкIуращ (ур. 
яремная ямка). 

ЦIыхум псэ хэзылъхьэр, нэгъуэщIу 
жыпIэмэ гъащIэ къезытыр Псатхьэщ, 
цIыху лIам и псэр зэкIуэлIэжри аращ. 
IуэрыIуатэм къызэрыхэщымкIэ, Псат-
хьэ и къалэныр абы къыщынэркъым. 
Абы егъэIурыщIэ борэныр, жьапщэр, 
хы къэукъубеяр, нэгъуэщIу жыпIэмэ, 
ар, Тхьэм, Тхьэшхуэм ещхьу, хуэхамэ-
къым дунейм и къэхъукъащIэ гуэрхэр 
зэгъэзэхуэным. Угугъэ хъунущ, цIыхур 
къэзыгъэщI, абы псэ хэзылъхьэ Псат-
хьэ дунейр къигъэщIынри зыкъомкIэ 
и къалэну щытауэ.

НэгъуэщI къалэнхэри Псатхьэ иIауэ  
хубогъэфащэ. Апхуэдэ гупсысэ  уигу 
къегъэкI мыбы. Псатхьэ и IуэхукIэ  нэ-
хъыжьхэм мыр жаIэ: «Псатхьэр умы-
гъабгэ, умыгъэшхыдэ, армыхъумэ 
псат хьэ уз къоуэлIэнщ». Псалъэм 
пап щIэ, пщыжьыр, гуащэр, быныр 
арэ зы зымыщI нысэм ар жраIэ: «Пса-
тхьэр пщыпхъущ, пщыжьым и шып-
хъущ, лIым и шыпхъущ». Мыбы уи-
гу къегъэкI Псатхьэм и къалэнхэм 
жьэ гур, уна гъуэр хъумэнри хэтауэ. 
И мыхьэнэр нэсу зэIубзу щымытми, 
унэ  жьэгум (бгыкъум, пхъэвым) Пса-
тхьэ и цIэр зэрепхар къыхощ мы пса-
лъэжьми: «Псатхьэр къехмэ, бгы-
къум зегъэш». Авункулат хабзэхэм 
(пхъу рылъхумрэ анэшымрэ зэры-
гъэлъэпIэным) я щIэинщ «Пхъурылъ-
хур къихьэмэ, Псатхьэ магъ» жыхуиIэ 
псалъэжьри.

«Шэ хуабэ» хьэнтхъупс

Нартыху зэтеуда щIэгъэпщар псы хуабэпцIкIэ щэ-плIэ 
 ялъэс. ЗэIащIэурэ шыуаным ит псывэм хакIутэ, тхъурым-
бэр къытрахыурэ зэ къытрагъэкъуалъэ. ИтIанэ мафIэр ща-
бэ ящI, шыуаныщхьэр трапIэри, сыхьэтиплI-сыхьэтитхукIэ, 
 тхъу рым бэр къытрахыурэ, ныкъуэвэфI хъуху ягъавэ. А зэ-
маным  къриубыдэу псыр щIэвэщIэн хуейщ. ИтIанэ шэ хуа-
бэр щIакIэ, шыгъу хадзэри, зэIащIэурэ дакъикъэ 15 - 20-кIэ 
ягъа вэ. Хьэзыр хъуа хьэнтхъупсыр пэшхьэкубгъум трагъэувэ 
шыуа ныщхьэр тепIауэ. Iэнэм щытрагъэувэкIэ хьэнтхъупсыр 
зэIащIэ, фалъэ куум иракIэ, тхъу гъэткIуа тракIэжри, хуабэу 
яшх. Зыри дашхыркъым.

Пасэ зэманым гъунэгъу нысэм сабий игъуэтамэ, хьэблэ 
цIыхубзхэр зэхыхьэрти ехъуэхъурт. Абы хуахь хабзэт щэкI 
 метр, хъыршынипщI, «шэ хуабэ» хьэнхъупс фалъэшхуэ и 
гъусэу. Пщтыру къракIа хьэнтхъупсыр нысащIэм и деж на-
хьэсыхукIэ, тIэкIу упщIыIурт. Аращ «шэ хуабэкIэ» щIеджэр. 
НысащIэр абы етIуанэ, ещанэ махуэхэм ирагъафэрт, бы-
дзышэ нэхъыфIу иIэнущ жаIэрти.

Халъхьэхэр (цIыхуитху Iыхьэ):
нартыху зэтеудауэ - г 200, псыуэ - г 4000, шэ къашагъащIэу 

- г 2000, тхъууэ - г 200, шыгъуу - узыхуейм хуэдиз.

ЩакIуэхэм мэз
бжэн зэрагъавэр

Мэз бжэн къаукIам и фэр хуабэ щIыкIэ трах, и кIуэцIри 
 кърахри, зыхуей хуагъазэ. И лыр ямыкъутэу зэпкърах, ят-
хьэщI. ИтIанэ ныбапхъэр зэпамыупщIу ятхьэщI, зэрагъэ дзэкI 
и пхъэшапIэр и щIыбымкIэ щыIэуи ар къэп хуэдэу мэхъу. Ар 
фIыуэ ятхьэщIри абы и илъхьэпIэмкIэ шыгъу, къэлэр, губ-
гъуэпхъ гъэкъэбза зыхалъхьа лы зэпкърыхахэр, кIуэцIфэцIхэр 
иралъхьэ, илъхьэпIэр папхыкI, бахъэ къикIыпIэу гъуанэ цIыкIу 
 къагъанэри. Лыр ныбапхъэм иралъхьа нэужь, абы и щхьэр 
фIыуэ пыпхыкIауэ щытын хуейщ, гъуанэ цIыкIунитIэ фIэкIа 
имыIэу. Гъуанэ къагъэнар иныIуэмэ, бахъэр къикIынурэ 
лыр мывэу къэнэнкIэ хъунущ, ауэ ямылейуэ папхыкIыщэ-
ми ныбапхъэр къэуэнущи, абыхэми хуэсакъыпхъэщ. Ныба-
пхъэ кудар пхъэ кIыхьым фIаIури, мафIэм щхьэщагъэувэ, 
дэпым жьэхэмыуэу. Абы къыпих пщтырагъымкIэ вэнущ лыр. 
Апхуэдэу ягъавэр мэз бжэныщIэщ. Лы вам дашх мэжаджэ, 
чыржын, хьэлIамэ, щIакхъуэ. 

КЪУБАТИЙ Борис.

Зыгуэрым Сократ зыхуигъэ-
зат щхьэгъусэ къишэн-къи мы-
шэ ным теухуауэ ечэнджэщыну. 
Сок рат жиIащ:

- Узыхуей дыдэр щIэ, тIум щы-
гъуэми ущIегъуэжынущ. 

*   *   *
Сократ жиIэу щытащ езыр 

псэун щхьэкIэ шхэуэ, адрейхэр 
щIэпсэур шхэн щхьэкIэу. 

*   *   *
Сократ и хьэкум ящIэну щы-

щIашэм, и зы ныбжьэгъу къеуп-
щIащ: «Мы Iуэхум уи щхьэр 
къы хэпхын папщIэ жыпIэнухэр 
бгъэхьэзыра?». 

Сократ жиIащ: «Си гъащIэ 
псор зытеухуауэ щытар ара-
къэ?».

*   *   *
Сократ Тхьэм зыщыхуигъазэм 

и деж фIы къыхуищIэну елъэIур-
ти, зэфIигъэкIырт: а фIым хыхьэ)
хэр Тхьэм нэхъыфIу ещIэ, жы-
хуиIэу. 

*   *   *
Философыр фIыуэ зы лъагъу, 

псэ хьэлэлкIэ бгъэдэт и ныб-
жьэгъу Аполлодор Сократ жри-
Iащ: «Хуабжьу гуауэ сщохъу  
къыумылэжьауэ щхьэпылъэ уа-
щIыну унафэ къызэращтар». 

Сократ абы и щхьэфэм Iэ ди-
лъэри: «Къэзлэжьауэ щхьэ-
пылъэ сащIу щытамэ, нэхъ тын-
шу бгъэвынут?» - жиIащ.

*   *   *
Хуэкъулейсызу псэу Сократ 

бэ зэрым кIуэцIрыкIырт: «Сыту 

ЕкIуэкIыу: 3. Делэм и гъуэмылэр 
… 4. ЗэуапIэ губгъуэм щытекIуахэм 
 къаIэщIыхьа мылъкум зэреджэр. 7. Зи 
купсэр пшхы хъу удз сыр. 8. Жэзыр, 
 гъуаплъэр гъуанэ хъуамэ, зэрагъэ-
быдэж гъущIхэкI щабэ. 9. Пхъэм 
къы хэщIыкIа бжэмышхышхуэ. 10. Зи 
 пхъафэр щхъуантIэ-хужьыфэ, ма-
фIэдз, тхылъымпIэ къызыхащIыкI 
жыг. 13. Языныкъуэ удзыжьхэм … 
быдэ яIэщ. 14. Зи къудамэхэр теу-
хъуэнщIыкIа жыг лъэдий гъум. 

Къехыу: 1. … хым (тенджызым) и 
Iуфэ адыгэ лъэпкъ зыбжанэ щопсэу. 
2. Дунейм ехыжам и цIэкIэ тхьэмыщ-
кIэхэм ират ахъшэ е ерыскъы Iыхьэ. 
3. Зи кIэмрэ зи сокумрэ фIыцIэ шы. 
5. МыIупщI, мыбелджылы. 6. Адыгэ 
футболист, Тбилиси къалэм и «Дина-
мо» командэм хэту СССР-м и чемпи-
он хъуа … Александр. 11. ЦIыху хахуэ. 
Е цIыху пхъашэ. 12. … и пIэ … къокIэж. 

Зэхэзылъхьар МЫЗ Ахьмэдщ.

1 2

хьэп шып куэдыщэ щыIэ, ахэр уи-
мыIэми упсэуфыну!».

*   *   *
«ФIыуэ сщIэр – зыри зэрыз-

мыщIэрщ!» - жиIащ Сократ.
Сократ (ди эрэм и пэкIэ 469 

- 399 гъ.гъ.) Афинхэм щыщ 
алыдж философ цIэрыIуэщ. 
Абы и цIэр зыгъэIуар филосо-
фием щIэуэ хилъхьарщ – ду-
неймрэ щIыуэпсымрэ джыным 
къыпыкIри, цIыхум и хьэл-
щэным и щыIэкIэ-псэукIэмрэ зэ-
гъэщIэным иужь ихьащ. 

Сократ и адэ Софроникс 
скуль пторт, и анэ Фенарет фыз-

гъалъхуэт. И анэ къилъхуауэ зы 
къуэш иIащ философым – Па-
трокл. 

Сократ Афинхэм я жыла гъуэ 
IуэхухэмкIэ жыджэру щытащ, 
ар хэтащ Пелопоннесс зауэ-
ми. Афин политик, дзэзешэ ха-
хуэ Алкивиадэ и егъэджакIуэу, 
и ныбжьэгъу нэхъыжьу щы-
тащ ар. Сократ и гупсысэхэр, и 
псэлъафэхэр ди деж къэзыхьэ-
сар и гъэсэнхэу Платонрэ Ксено-
фонтрэ я лэжьыгъэхэрщ, мащIэ 
дыдэу къыхощ Платон и гъэсэн 
Аристотель и IэдакъэщIэкIхэми.  

ДОХЪУШОКЪУЭ Синэ. 

Мэлыжьыхьым и 15-м ди
газетым тета псалъэзэблэдзым и 

жэуапхэр: 
Къехыу: 1. Дудакъ; 2. Хуарэ; 3. 

Ерэн; 4. ЦIыргъуш; 7. Вагъуэбаш; 11. 
Къэзэр; 12. Къадзыху; 14. Щхьэгу; 
15. Къулаш.

ЕкIуэкIыу: 5. Мурад; 6. Хъуржын; 
8. Лъахэ; 9. Нэгъуд; 10. ГуащэIупэ; 
13. Дзэпщ; 15. Къунан; 16. Къэлэр; 
17. Бабыщ.

Ажэгъуэмэр мэгъагъэ.

Зыгъэхьэзырар
НЭЩIЭПЫДЖЭ Замирэщ

Тхыдэм  щыщщ

Фэ  фщIэрэ?

Каратэ

«Стильный акцент» фIэщы-
гъэм щIэту КъБКъУ-м дизай-
ным кIэ и колледжым иджыбла-
гъэ щекIуэкIащ дэрбзэр ныб-
жьыщIэхэм я зэпеуэ.

ПIАЛЪЭ кIыхькIэ ирамыгъэ-
кIуэ кIыу къызэтрагъэувыIа зэ-
пеуэр гъэ кIуам жэпуэгъуэ мазэм 
ирагъэжьэжауэ аращ. 

Абы къыхыхьахэр тIууэ ягуэ-
шащ. Дэрбзэр IэщIагъэ зиIэ хэм-
рэ студентхэмрэ зы гупт, курыт 
еджапIэхэм и класс нэ хъыж ьхэм 
щIэсхэр, художественнэ школхэм 
щеджэхэр, творческэ гуп жьей-
хэм зыщызыгъасэхэр  нэ-            
 гъуэщIт.

Зэпеуэм и кIэух Iыхьэм утыкур 
хуит хуащIащ дизайнер цIэрыIуэ 
Сэралъп Мадинэ и IэдакъэщIэкI 
фэилъхьэгъуэхэм. 

КъБКъУ-м дизайнымкIэ кол ле-
джым и унафэщI Къанло Алим 
къыщыпсалъэм жиIащ мы гъэм 
зэпеуэм зэхъуэкIыныгъэ зэры-
халъ хьар.

- Мыпхуэдэ зэхыхьэхэм куэдым 
ухуагъасэ. Ахэр дахэ, гукъи нэж 
хъуныр хъарзынэщ, ауэ дэ егъэ-
джэныгъэ Iуэхум гулъытэ нэ-
хъыбэ хуэтщIыну дыхущIэкъуащ. 
Абы къыхэкIыу, бостейхэр зыры-
зу утыкум щыдмыгъэлъагъуэу, 
зэпеуэм хэт дэтхэнэми и лэжьы-
гъэхэр гупсэхуу зэпкърытхыну 

БжьыхьэлI Замир зи гъэсакIуэ «Черкес» къэфакIуэ гупыр 
иджыблагъэ хэтащ НТВ-мкIэ екIуэкI «Страна талантов» телеп-
роектым. «Черкес»-р кавказ къафэхэмкIэ Урысейм и чемпионщ. 
Ди ныбжьыщIэхэм я жыджэрагъым, утыку итыкIэм итхьэкъуащ 
къэпщытакIуэхэр, телевизореплъхэр. КъэфакIуэхэм  зыкъызэра-
гъэлъэгъуар интернетым иралъхьа нэужьи, абы еплъа хэм псалъэ 
гуапэхэмрэ хъуэхъу дахэхэмкIэ куэдым зы къыхуа гъэзащ. 
КъэпщытакIуэхэм къыхагъэщащ къафэр бгъэ зэщIэну зэрыгу-
гъур, ауэ ныбжьыщIэхэм ар уардэрэ уатхьэкъуу къазэрехъулIар. 

- КАВКАЗЫМ и цIыхухэм лъэпкъ къафэр я лъым хэтщ. Къэфэн щIа-
дзамэ, къызэрыбгъэувыIэни щыIэкъым. АтIэ ар фIыкъэ?! – жиIащ 
Урысейм и цIыхубэ артисткэ Бабкинэ Надеждэ. 

«Поедем поедим» нэтыныр езыгъэкIуэкI итальян пщафIэ, гита-
рист Арнальди Федерико жиIащ нэтын трихыу Кавказым щыщыIам 
зыпэрыса Iэнэр игу къызэрагъэкIыжар:

- Фи шыгъупIастэ IэфIым фи Iэнэхэр къызэрикъутэм хуэдэщ мы 
фи къафэкIэмкIэ иджыпсту утыкур зэрывгъэбжьыфIар. Ды-
къыщылъэту щхьэ дыкъэмыфэрэ, жытIэу дыкъытриIэтыкIырт дэри!

- ИгъащIэм сымылъэгъуа слъэгъуащ, игъащIэм зыхэзмыщIаи зы-
хэсщIащ нобэ! Сэ си гугъат къафэм теухуауэ згъэщIэгъуэжын 
щымыIэу. Ауэ! Макъамэр щызэхэсхым, фи нэхэм хъуаскIэ 
къыщIэлъэлъу, IэпкълъэпкъкIэ фыпсалъэу фыкъыщилъадэм, сэ 
псалъэ сиIэжакъым! - жиIащ уэрэджыIакIуэ Сумишевский Ярослав.

Урысейм щIыхь зиIэ и артист Дружинин Егор игу ирихьащ къэ-
факIуэ цIыкIухэм «асса»-р къызэрапсэлъыр, ар я гум къызэриIукIым 
хилъэгъуащ телъыджэ. 

- ЦIыкIухэм къафэщIэ щезгъащIэкIэ, щIэщыгъуэ зэрысщIыным 
иужь ситщ. Сюжет гуэр хызолъхьэ, театр хуэдэу сощI. Сабийхэр къа-
фэбзэкIэ зэпсэлъэн-зэрыщIэнымкIэ ар IэмалыфIщ. Зэрызгъэунэ-
хуамкIи, апхуэдэм деж къафэм и мыхьэнэр нэхъ зыхащIэ. ЗыхащIа 
нэужь, цIыхугум нэмысынкIэ Iэмал иIэкъым. Сэ согугъу къэфакIуэхэр 
утыкум къихьа нэужь ахэр фIыуэ ялъэгъуным, еплъхэм я нэгум 
къыщIэнэным. Адыгэм ди хьэлым хэтщ мыри: «ТекIуэныгъэракъым 
нэхъыщхьэр, атIэ Iуэхум дызэрыхэтырщ» жыIэкIэм арэзы ды-
къищIыркъым, - жиIащ БжьыхьэлI Замир. 

Къэбэрдей-Балъкъэрым и къэфакIуэхэр финалым нэсащ! 
ГУГЪУЭТ Заремэ.

КъБКъУ-м дизайнымкIэ и 
колледжым и студентхэу Ушар 
Ялийрэ (унафэщIыр Царионовэ 
Риммэщ), Чаусскэ Маргаритэрэ 
(унафэщIыр Хаджиевэ За-
линэщ).

Ещанэ увыпIэр хуагъэфэщащ 
«Мазэнэху» коллекцэр зыщIа 
пщащэхэу Тхьэщыгъуей Азидэрэ 
Кумыщ Алинэрэ (я унафэщIхэр - 
Мырзэкъан Радимэрэ Къэбардэ 
Iэминатрэщ). КъищынэмыщIауэ, 
ещанэ увыпIэр хуагъэфэщащ Уя-
наевэ Сакинат (унафэщIыр Кули-
ковэ Аннэщ).

НэхъыщIэхэм я зэпеуэм япэ 
у выпIэр щыхуагъэфэщащ дизай-
нымкIэ колледжым и студентхэу 
Пащты Сабинэрэ, Гейляровэ Со-
фьерэ (я унафэщIыр Блий Али-
нэщ).

ЕтIуанэ хъуащ дизайнымкIэ 
колледжым и студент Темыркъан 
Анастасие (унафэщIыр Блий 
Алинэщ). Ещанэ увыпIэр хуагъэ-
фэщащ дизайнымкIэ колле-
джым и студентхэу Вэрокъуэ Фа-
тIимэрэ (унафэщIыр Къэшэж 
Елизаветэщ) Былымгъуэт Али-
нэрэ  (уна фэщIыр Къэшэж Елиза-
ветэщ).

КъэпщытакIуэ гупым я уна-
фэкIэ саугъэт хэха иратащ Прох-
ладнэ къалэм дэт «Nikastyle» са-
бий гъуазджэхэмкIэ школым 
(унафэщIыр Махотэ Верони            
-кэщ).

Зэпеуэм пашэ щыхъуа псоми 
щIыхь тхылърэ фэеплъ саугъэт-
хэмрэ иратащ.

ТЭРЧОКЪУЭ Дисэ.

ЩIалэгъуэ

мурад тщIащ, - жиIащ абы. 
Апхуэдэу зэхъуэкIыныгъэ 

игъуэ тащ езы дизайнерхэм я лэ-
жьыгъэхэм хуаIэ бгъэдыхьэкIэ-
ми. Нэхъ  ипэкIэ ирагъэкIуэкIа зэ-
пеуэ хэм цIыху 60-м щIигъу къы-
хыхьэу щытамэ, иджырейм абы и 
бжыгъэр 30-м хуэкIуащ. Ауэ 
 щыхъукIи, иджырей зэпеуэм 
ахэр  нэхъ егугъуат. КъэпщытакIуэ 
гупым нэхъыфIу цIыхуипщI къы-
хагъэщхьэхукIащ абыхэм.

- Зэпеуэм хэтхэм я нэхъыбэм 
къуэкIыпIэ-азиат мультфиль м хэр 

тегъэщIапIэ ящIащ, - жеIэ Сэра-
лъп Мадинэ. - Ар дызэмыжьа 
Iуэху гъуэт. ЯпэщIыкIэ дэ тфIэ-
гъэщIэгъуэн хъуат щIыпIэ зэмы-
лIэужьыгъуэхэм къикIа ныбжьы-
щIэхэм я лэжьыгъэхэр зэры зэ-
пэджэжыр. ИужькIэ къыдгуры-
Iуащ  ар щIалэгъуалэм я модэщIэу 
зэрыщытыр. 

Зэпеуэм и «Этно-кэжуал» лIэу-
жьыгъуэм лъэпкъхэм я фэилъ-
хьэгъуэхэр иджырей щIыкIэм те-
ту махуэ къэс зепхьэ хъуну щIащ. 
«Сцена» лIэужьыгъуэм къыща-

гъэлъагъуэ спектаклхэм, утыку-
хэм узэритыну фэилъхьэгъуэ хэр. 
«Фэшн» жаIэу къыхагъэщ-
хьэхукIам иджырей зэманым 
 къезэгъ щыгъынхэр утыку къыщ-
рахьащ.

Дизайнер нэхъыжьхэм я зэ-
пеуэм япэ увыпIэр «Псэр игъэ-
хуабэу» коллекцэмкIэ къихьащ 
Мейкъуапэ дэт къэрал технологи-
ческэ университетым и студент 
Горковенкэ Аннэ (и унафэщIыр 
КIэдыкъуей Нэфсэтщ).

ЕтIуанэ увыпIэр зэхуагуэшащ 

Урысей Федерацэм футболымкIэ и етIуанэ лигэ. 
Япэ гуп. ТIощIрэ етхуанэ джэгугъуэ

«Спартак-Налшык» - «Форте» (Таганрог) 
Налшык. «Спартак» стадион.

Мэлыжьыхьым и 22.  Сыхьэт 15-м.

ФутболФыдогъэблагъэ! 

Орёл къалэм каратэм и лIэужьыгъуищкIэ зэ-
хьэзэхуэ ще кIуэкIащ зи ныбжьыр илъэс 14-м 
щыщIэдзауэ 20-м нэсхэм Урысейм пашэныгъэ 
къы щы хьыным теухуауэ. 

КЪЭБЭРДЕЙ-Балъкъэрым икIауэ абы щыIащ 
спортсмен 33-рэ. И хьэлъагъ теухуауэ зыхэта 
гупым япэ увыпIэр къыщахьащ Бетрожь Дамир 
(килограмм 65-рэ), Жамбей Астемыр (килограмм 
80), Новиков Дмитрий (килограмм 55-рэ), Мэрзей 
Данял (килограмм 50), Темукуев Ахъмэт (килог-
рамм 75-рэ), Бахъсэн Темырлан (килограмм 70), 
Федоренкэ Владислав (килограмм 65-рэ), Лаза-
ренкэ Ангелинэ (килограмм 68-рэ).

ЕтIуанэ увыпIэр къахьащ Мамаев Рэмэзан (ки-
лограмм 55-рэ), Звоновэ Софие (килограмм 
 55-рэ), Къэзан Алим (килограмм 65-рэ), Байраму-
ков Рашид (килограмм 60).

Ещанэ увыпIэр - Бабыгуей Елдар (килограмм 
80), Асановэ Беллэ (килограмм 60), Переясловэ 
Валерие (килограмм 72-рэ), Тхьэгъэпсэу Дамир 
(килограмм 51-рэ).

Орёл  къалэр  яхуэфIащ

Илъэс 17 нэхърэ мынэхъыжьхэм атлетикэ 
псын щIэмкIэ я урысейпсо кадет зэхьэзэхуэ 
Смоленск къалэ щекIуэкIащ. Ахэр щхьэхуэ-
щхьэхуэу лIэужьыгъуитIкIэ, щыкIэ, плIыкIэ зэ-
пеуахэщ. Абы хэтащ ди къэралым и щIыналъэ 
17-м къикIауэ спортсмен 300-м щIигъу.

Къэбэрдей-Балъкъэрым щыщу Смоленск ныб-

жьыщIэ 15 щыIащ.  Зыхэта гупым, лIэужьыгъуищкIэ 
зэпеуахэм, ещанэ щыхъуащ Кубаев Сабир. Иджы 
ар Урысейм и командэ нэхъыщхьэм хэту кIуэ нущ 
мэкъуауэгъуэ мазэм къэрал зэмы лIэу жьы гъуэхэм я 
гупхэм я зэхьэзэхуэ Белоруссием ще кIуэкIынум.

Мы спорт лIэужьыгъуэмкIэ Бахъсэнёнкэ къуа-
жэм зэхьэзэхуэ щызэхэтащ «Спортыр нарко-
тикхэм я бийщ» къыхуеджэныгъэм щIэту. Ар фэ-
еплъ хуащIащ Джатокъуэхэ Амир, Виталий, Ма-
рат, МамыкIэ Тимур сымэ. Абы хэтащ Къэбэрдей- 
Балъкъэрым спортымкIэ и еджапIэхэм я гъэсэн-
хэу ныбжьыщIэ 60-м щIигъу.

 Зыхэта зэхьэзэхуэ лIэужьыгъуэхэм тещIыхьауэ 
япэ увыпIэр къахьащ Наурыз Хьэзрэт, Шакъ За-
линэ, Реут Глеб, Евко Алисэ, Къущхьэкъан Ка-
ринэ, Уэзрокъуэ Роман, Неустроев Тимур сымэ. 

ЕтIуанэ увыпIэр къалъысащ Хамэ Iэдэм, Неуст-
р оев Тимур, Таптунов Богдан, Зикевский Максим, 
Ц илюрик Ангелинэ, Камиловэ Джамиля сы мэ. 
Ещанэр - Ляшко Никитэ, Ульбашевэ Миленэ, Ли-
манский Руслан, ГъукIапщэ Казимир, Чернов Ил-
ларион, Соковых Мирослав, ЦIагъуэ Саидэ.

ШАФИЙ Аслъэн.

Дыдейхэр  хуэмыхуакъым Атлетикэ  псынщIэ

Ди  газетым  и  къыкIэлъыкIуэ  номерыр  къыщыдэкIынур  
мэлыжьыхьым  и  25-рщ.


